Kujtesa, kjo mrekulli njerëzore!

Përfytyroni një njeri që ka humbur kujtesën! Ai i ngjet një objekti që lëviz për inerci në hapësirë, pa qëllim e sens.

Në raste të tilla ai kërkon përkujdesjen e një njeriu normal, me kujtesë.


Kujtesa është virtyt njerëzor. Sa më e fortë, sa më e qartë të jetë ajo, aq më cilësore është veprimtaria njerëzore në një fushë apo në një tjetër. Kujtesa është eksperiencë e dobishme për të ndërtuar të sotmen dhe të ardhmen. Një njeri me kujtesë të dobët është një njeri me risk të lartë dështimesh në jetë.


Në veprimtarinë njerëzore ndërthuret mrekullisht kujtesa individuale me kujtesën kolektive. Shpesh dominon njëra mbi tjetrën.


Përfytyroni çfarë ndodh kur njeriu humb apo zbeh kujtesën! Edhe më katastrofike  bëhet çështja kur turmat, popujt humbin kujtesën. Aty ndërpritet udha drejt së ardhmes, aty ngrin edhe e sotmja. Që në lashtësinë greke njihej mrekullia njerëzore e kujtesës dhe manipulimi i saj. Te vepra e  Homerit Odiseut dhe miqve të tij, për t’u  shkulur kujtesën dhe për t’u ndërprerë rrugën për në Itakë, në një ishull misterioz u jepen farat e Latofagut. Pas përtypjes së tyre grekët e famshëm harruan nga ishin nisur, harruan  nga kishin ardhur, harruan ku do të mbërrinin. Ata u kthyen në robër të kohës së tashme.


Harresa, e kundërta e kujtesës, shpesh mbërthen individë e turma të tëra. Shpesh harrojmë se kemi jetuar në diktaturën më të egër komuniste, shpesh harrojmë se individë me energji negative u kanë shkaktuar fatkeqësi  individëve dhe vendit në diktaturë, ndonëse sërish kërkojnë protagonizëm edhe sot. Shpesh harrojmë se për ndërtimin e një  institucioni ka meritë x-i apo y-i. Shpesh harrojmë se në krijimin e fytyrës së një  partie apo shoqate janë vlerat y-it apo x-it. 


Çdo organizëm politik apo shoqëror mbështetet mbi një sistem vlerash. Ato vlera krijohen ditë pas dite, vit pas viti, jo në një ditë. Të shpërfillësh këto vlera të krijuara do të thotë të kesh  humbur kujtesën. 


Kur harresa  pushton mendjen e një njeriu dëmi është i madh, por kur harresa përfshin turma, parti politike, krahina të tëra, atëherë dëmi është i pallogritshëm. Dhe nis anarkia e vlerave. Brenda një partie,madje brenda një shoqërie ndodh që këmbët shfaqen si kokë dhe kokat si këmbë. 


Brenda një  institucioni antivlerat shfaqen si vlera dhe vlerat si hedhurina. Kur kujtesa dëmtohet rëndë vjen një kohë kur virtyti i kërkon ndjesë vesit, siç thotë Shekspiri.


Individët me kujtesë të fortë e kanë detyrim t’u flasin atyre me kujtesë të zbehtë. Kur nuk dëgjojnë, t’u bërtasin. Kur nuk duan të dëgjojnë, të ulërasin. Ndryshe le të përtypim farat e Latofagut dhe të sillemi në hapësirë si objekte pa sens e kuptim.

Y. Hima
Dega e PD-së Berat me kryetar të ri

Ndriçim Hysi komandohet nga selia blu

Ditën e mërkurë më 28 qershor 2006 erdhi në qytetin e Beratit FlamurNoga, sekretar organizativ i Partisë Demokratike të Shqipërisë.

Në selinë e degës së PD-së Berat z. Noga komunikoi emrin e kryetarit të ri të degës së PD-së Berat, Ndriçim Hysin, mjek. Kryetari i ri i komanduar i degës së PD-së plotësoi vakumin e krijuar pas dorëheqjes së paevokueshme të Dritan Haznedarit, kryetarit të zgjedhur të kësaj dege.


Sipas komunikimit zyrtar të sekretarit Noga kryetari i komanduar Hysi do të udhëheqë degën e Partisë Demokratike  të Beratit gjatë zgjedhjeve të kryetarëve  dhe kryesive të nëndegëve, deri në zgjedhjen e kryetarit të degës.


Kalendari i veprimtarive  fillon  menjëherë me zgjedhjet në nëndegë të kryetarëve dhe kryesive përkatëse. Brenda muajit korrik 2006 do të zgjidhen kryesitë dhe kryetarët e nëndegëve dhe brenda shtatorit do të zgjidhet kryetari i degës së PD-së Berat.

Lajmëtari
Nisin investimet për rrugët
Qeveria në udhën e realizimit të premtimeve

Në Drejtorinë e Përgjithshme  të Rrugëve në datat 19 dhe 21 qershor 2006 janë zhvilluar tenderimet për objektet:


1. Sistemim  Asfaltimi Berat-Ura e Kuçit-90 000 000 lekë


2.Lushnje-Ura e Kuçit- 80 000 000 lekë.


3.Castell Park-Drobonik- 50 000 000 lekë.


Vlera prej 220 000 000 lekësh që po investohet në sistemin rrugor në Rrethin e Beratit është shumë herë më e lartë se investimet e kryera në sistemin  rrugor në 8 vjet të qeverisjes socialiste.


Firmat fituese sipas akseve rrugore janë “Salillari” shpk dhe “GPG” shpk të njohura për punime me cilësi në investimet e kësaj natyre.

Në DPRr ka përfunduar edhe tenderimi i projektit të Urës së Re të Goricës si dhe rrugës që do të lidhë këtë urë me rrugën nacionale Berat-Skrapar.

Me përfundimin e projektit pritet dhe financimi i këtij objekti që do të  lehtësojë trafikun në qytetin e Beratit.


Vetë DMRr Berat me fondet në dispozicion do të kryejë ndërhyrje të tjera pjesore që do të  bëj të mundur që akset rrugore në rrethin e Beratit të plotësojnë standartet e Rrugëve të  kategorisë I.

Lajmëtari
Piktorët Dervishi e Polovina në Ekspo Art Tirana 2006

Kryeministri Berisha viziton pavionin e artistëve të Beratit
Ministri Leskaj ble “Mangalemin” e Dervishit

Piktorët beratas Kastriot Dervishi dhe Agron Polovina morën pjesë në panairin e parë të artit bashkëkohor “Tirana Ekspo Art 2006” që u zhvillua nga       26 deri në 30 qershor në Qendrën Ndërkombëtare të Kulturës në Tiranë, ku morën pjesë 148 artistë nga Shqipëria, Kosova dhe Maqedonia. Ky panair u organizua nga Ministria e Turizmit, Kulturës, Rinisë dhe Sporteve, Galeria Kombëtare e Arteve si dhe Qendra Ndërkombëtare e Kulturës. Artistë, galeri arti nga të gjitha trojet shqiptare për here te të pare finalizuan me sukses të parin panair të artit pamor shqiptar. Panairi krijoi mundësinë konkrete për publikun e gjërë të kryeqytetit të kontaktojë me vizionet, tendencat, dhe individualitetet e artistëve bashkëkohorë shqiptarë që jetojnë brenda dhe jashtë Shqipërisë.


Artistët beratas Dervishi e Polovina kishin pavionin e tyre ku ekspozuan krijimet e tyre me motive nga qyteti i Beratit. Por ajo që vlen të theksohet është suksesi i tyre në këtë panair. Pavionin e tyre e vizitoi edhe Kryeministri i Shqipërisë zoti Sali Berisha si dhe Ministri i  TKRS zoti Bujar Leskaj, cili njihet edhe si koleksionist veprash arti.


Që në orën e pare të panairit  veprat e artistëve Dervishi e Polovina tërhoqën vëmëndjen e koleksionistëve për t’i pasur në koleksionet e tyre. Ministri Leskaj bleu veprën e Kastriot Dervishit “Mangalemi” ndërsa një diplomat amerikan veprën e Agron Polovinës “Rrugicë në Mangalem”

Lajmëtari

Vapa pushton Beratin dhe Kuçovën

Dy ditët e fundit temperaturat në qytetin e Beratit kanë shënuar rritje të konsiderueshme deri në mbi 30 gradë, gjë e cila është shoqëruar me rritjen e numrit të të prekurve nga epidemitë e stinës dhe sëmundjet kardiake. Jo vetëm mjekët e qendrës spitalore të këtij qyteti, por dhe mjekët e familjeve që shërbejnë nëpër lagje, janë përballur ditët e fundit me kërkesat në rritje të qytetarëve për ndihmë shëndetësore. Bluzat e bardha që shërbejnë 24 orë pranë repartit të urgjencës, bëjnë të ditur se, ndonëse nuk bëhet fjalë për një situatë alarmante, pasi kujdesi ndaj shëndetit, sidomos ai ndaj i fëmijëve është shumë i lartë. Këta të fundit janë më të predispozuar për t’u prekur nga epidemitë e stinës. Çdo ditë pranë këtij reparti mësohet se paraqiten mbi 20 pacientë për të marrë ndihmë mjekësore, kryesisht fëmijë, por nuk mungojnë dhe grupmoshat e tjera paraqiten me epidemitë e njohura të verës me simptomat e temperaturës dhe humbjes së rezistencës.

Gjate 5 diteve te fundit ne qytetin e Kucoves este verejtuar nje rritje e madhe e temperaturave te cilat dje kane shenuar kulmin me 42 grade celsius. Sipas specialisteve te sinoptikes, mesohet se temperatura me e larte eshte arritur ne zonat naftmbajtese. Kjo per arsye se kane ndikuar nenproduktet e naftes dhe vete zona e nxehte nga vendburimet e saj te naftes. 

Nderkohe, drejtuesit e bashkise dhe ata te shendetesise u kane bere thirrje banoreve qe t’i ruhen kesaj rritjeje te temperatures, e cila vazhdon te kete tendenca rritjeje edhe ne ditet ne vazhdim sidomos ne kete qytet. Me te rrezikuar gjate kesaj periudhe duket se jane puntoret e naftes qe punojne ne terren te cilet nuk i shmangen dot rrezeve te forta te diellit. 

Po ne te njejten kohe, drejtoria e spitalit te Kucoves po merr masa te shpejta per furnizimin me mendikamentet e duhura ne qendrat shendetesore te qytetit dhe fshatrave, per t’u ardhur ne ndihme njerzeve. Sipas specialisteve metereologjike mesohet se kjo rritja e temperaturave ne kete mase ka ndodhur edhe 32 vjet me pare, ne vitin 1974, ku temperatura arriti ne keto shifra , pra 42 grade.

Apeli le ne fuqi 23 vjetet e burgut per Zarif Bregun
Pritet ekstradimi i tij nga Torino

Gjykata e Apelit e Vlorës ka dënuar me 23 vjet burg në mungesë Zarif Bregun, i njohur si “i forti i Urës Vajgurore”. Me këtë vendim, Gjykata e Apelit ka qenë e të njëjtit mendim me kolegët e togave të zeza të Gjykatës së Shkallës së Parë të Beratit, të cilët vetëm pesë muaj më parë kanë dhënë vendimin për dënimin e Zarif Bregut, i njohur edhe me emrat Zalo apo Gentjan Tano, me 23 vjet burg. Bregu, i cili është dënuar në mungesë, ka qenë i akuzuar për “vrasje me paramendim e mbetur në tentativë”, “shkatërrim prone” dhe “armëmbajtje pa leje”, akuza këto të mbështetura në nenet 76, 283 dhe 278/2 të Kodit Penal. 


Pas vendimit të dënimit nga Gjykata e Shkallës së Parë e Beratit, më 16 nëntor të vitit të kaluar, Zarif Bregu është shpallur person në kërkim. Vetëm pak ditë më parë ka qenë policia e Interpolit, ajo që ka vënë në pranga në Torino të Italisë, atje ku dhe Bregu fshihej prej më se dy vjet, ndërsa pritet ekstradimi i tij.

“Oksidental” kthen  ne identitet token e pusit te naftes


E bindur se ne kete zone, ne thellesine prej 5 mije metra nuk ka nafte apo gaz, “Oksidental” vendosi braktisjen e saj, por jo duke ulur pristigjin e saj, si nje nga kompanite me te medha te shpim kerkimeve ne bote. E vendosur per kthimin ne identitet te sheshit te shpimeve, “Oksidental” betonoi grykat e puseve “Shpiragu 1” e “Shpiragu 2” dhe me pas i hapi rruge punimeve te firmes “Salillari”per te permbyllur detyrimet e saj. 


Punetore e mekanizatore te kesaj te fundit thane per gazeten se per zbatimin e ketij projekti punojne 9 automjete te renda dhe mbi 60 punetore, te cilet deri tani kane zhvendosur mbi 1.5 milion metra kub dhera mbi sheshin e shpimit.  Por, qe ky shesh te kthehet ne toke bujqesore ne pronesi te 18 fermereve te fshatit Mbreshtan,sipas projektit te Anglo Amerikanes “Oksidental” shtresa e fundit do te mbushet me 80 cm dhe, me aktivitet mikrobiologjik, te cilin mjetet e renda te firmes do ta sjellin nga larg. Sipas tyre, perfaqesues te “Oksidental” kane dite qe po punojne per gjetjen e dherave te tille, qe permbushin parametrat e nje toke bujqesore me aktivitet normal. 


Me tej, punetore e mekanizatore te firmes “Salillari” sqarojne se “Oksidental” eshte ne tratativa me Bordin e kullimit dhe ujitjes ne Berat, qe te perdor si dhe biologjik, aluvionet e kanaleve te para kulluese dhe ujitese dhe ato te baseneve ujembledhese, ku pritet qe ky Bord te kete nje leverdi ekonomike te jashtezakonshme. Por krahas tyre, “Oksidental” po punon edhe per blerjen e sasive teper te medha te plehut organik nga fermeret private 

25 vjet burg per Shkelqim Beqirajn

Gjykata e Beratit ka dënuar me 25 vjet burg në mungesë, Shkëlqim Beqirajn, i akuzuar për vrasjen e dy të rinjve nga i njejti fshat me të. Beqiraj gjatë gjithë procesit gjyqësor, është gjykuar në mungesë i mbrojtur nga avokati i tij Et’hem Mahmutaj. Beqiraj është gjykuar në bazë të akuzave “vrasje në rrethana të tjera cilsuese, në bashkëpunim” dhe “mbajtje të municioneve pa leje”. Pas 12 seancave, gjykata ka deklaruar fajtorë Beqirjan dhe në bashkim të dënimeve vendosi ta dënoj në mungesë me 25 vjet burg. Edhe prokurori i çështjes, Skënder Mestani kërkoi 25 vjet burg për Shkëlqim Beqirajn. Prokuroria bëri të ditur se Shkëlqim Beqiraj ka vrarë në bashkëpunim me dy persona të tjerë, dy 20 vjeçar në qendër të fshatit Samatiç. Ngjarja ka ndodhur me 21 mars të vitit 2001 dhe pas breshërisë së kallashnikovit kanë mbetur të vdekur, 20-vjeçarët Marglen Cani dhe Valter Bega.

Përgjigje zotit Agim Mehqemeja në shkrimin  e tij për Dr. Dhimitër Kajanën në gazetën “Lajëmtari”, dt. 26.06.2006
Zoti Agim Mehqemeja,

Lexuam shkrimin tuaj për Dr. Kajanën, botuar në Gazetën “Lajmëtari”, të datës 26 qershor 2006. Në kohën e demokracisë që po jetojmë, çdo qytetar ka të drejtë të shprehë opinionet e tij për një temë të caktuar, vetkuptohet që edhe ju bëni mirë që i shprehni ato në lidhje me gjyshin tonë, Dr. Dhimitrin, ashtu si i mendoni. Po ajo që bie menjëherë në sy në shkrimin tuaj nuk është dashamirësia për të shkruar të vërtetën objektive, përkundrazi e maskuar në aludime të stërholluara deri në tymnaja, del tendenca juaj për ta veshur me një hije dyshimi, madje për ta zhvehur fare nga ideali patriotik veprimtarinë e mjekut të  nderuar, paraardhësit tonë martir të atdheut Dr. Dh. Kajanën. Dhe kjo jo rastësisht, apo pa dashje, përkudnrazi me qëllim të caktuar duhet denigruar ky personalitet i shquar, i cili ndryshe nga shumë patriotë që i mbijetuan persekutimit të pushtetit turk, dha gjënë më të shtrenjtë të njeriut, jetën në moshën 44 vjeçare, bashkë me Baki Gjebrean, Ismail Klosin, Muharrem Lleshin dhe Hajredin Fratarin, duke u bërë kështu dëshmorë.


Interesante, zoti A. Mehqemeja, këtë gjë, me sublimen njerëzore, ju bëni sikur e keni harruar në shkrimin tuaj dhe kapeni pas ditarit të Babë Dudës, Shyqyri Lakrës si dhe shprehni dyshime për ngritjen e flamurit në lagjen Kala. Na lejoni të shprehim edhe ne faktet tona, për ato çka të përmendura më  lart, ju i shihni të pavërtetuara.


Historia është e vërtetë që dueht të mbështet në dokumenta t ëkohës. Por në kohën e Turqisë deh të luftës së parë botërore, veç gazetave të pakta shqiptare, të botuara jashtështetit, në Shqipëri shtypi ishte pothuaj inekzistent. Kështu që ne dueht të kërkojmë si në kohën e sotme të dhënat për ngjarjet e atëhershme. Në të tilla  raste marrin përparësi ditaret e bashkëkohësve dhe kujtesa historike, kolektive popullore. Z. Mehqemeja kërkon që Babë Duda të shkruajë jo vetëm për martesën e Dr. Kajanës, por edhe për aktivitete, mbledhje patriotësh etj. Zotëria bën sikur harron, por në fakt e di mirë që Babë Dudës turqit i kishin djegur shtëoinë në Kala, e survejonin dhe e përndiqnin, pra e kishin në grykë të pushkës. Si rrjedhojë Babë Duda duhej të ishte mjaft i matur, prudent dhe të bënte kujdes deri në shkrimin e ditarit të tij, i cili mund të binte në duart e  autoriteteve turke dhe ëkshtu të bëhej shkas për të dëmtuar të tjerët. Përsa i përket ditarit të  shyqyri Lakrës, dikur në muzeun e qytetit, sot i zhdukur, sipas atyreve që e kanë lexuar, në këtë ditar është protokolluar edhe vendimi i Bashkisë së Beratit që e ngarkonte Dr. Kajanën me misionin e negociatorit për shmangien e gjakderdhjes ndaj popullatës beratase nga ana e  vorioepirotasve, mision të cilin koha e atëhershme vërtetoi që ai e kreu me sukses.


Zoti Mehqemeja vë në dyshim datën e ngritjes së flamurit në Kala, sepse kjo nuk është e shkruajtur në shtypin e kohës, për të cilin shtyp inekzistent ne kemi arguemntuar më lart. Vendi i  ngritjes së flamurit ka qenë kisha e Shën Mitrit dhe dihet që tradicionalisht edhe sot e  kësaj dite kjo kishë mëshohet njëherë në vit dhe pikërisht ditën e shenjtit që është datë fikse, gjithmonë më 26 tetor. Meqënëse Ddr. Kajana kishte emrin Dhimitër, pra të shenjtit të kishës, banorët patriotë të  Kalasë, të lagjeve të poshtme dhe patriotët e ardhur nga mërgimi ia besuan atij këtë nder me lavdi historike. Kjo ngjarje jo aq e largët, rreth 95 vjet më parë është arshivuar në kujtesën e banorëve të Kalasë dhe vazhdon të përçohet  nga gjeneratat e vjetra në ato të reja deri më sot. Analigjikisht kujtojmë këtu ngritjen e  flamurit nga Gori Naska në fsahtin Vokopolë të Urës Vajgurore. Edhe për këtë ngajrje historike nuk kemi të shkruara në shtypin e kohës, megjithatë historiografia jonë nuk e ka  vënë atë në dyshim. Atëherë me të drejtë mund të bëjmë pyetjen: pse për Vokopolën qenkërka e vërtetë ngritja e  flamurit dhe pse për Kalanë e Beratit dueht të vihet në pikpyetje, kur dihet që shqiptarët historikisht më shumë kanë luftuar se sa kanë shkruar? Për më tepër vetë zoti Mehqemeja më 6 qershor 2003 në tubimin e intelektualëve demokratë deklaroi se “para ngritjes së flamurit në  Vlorë, Berati kishte dhënë shembuj pozitivë”. Zotëria në fjalë, i cili përmend çuditërisht me kompetencë emra oficerësh e gjeneralësh turqë në Kala, e di shumë mirë që në fund të tetorit ushtria turke ishte mundur, dërmuar nga ushtritë e aleancës ballkanike deh ata pak ushtarë që kishin mbetur në Berat nuk kishin as  të hanin.


Të dhënat tona për Dr. Kajanën janë marrë nga intelektualë të spikatur, ndër të cilët po përmendim disa emra: Prof. Skënder Luarasi, atdhetar, sehf katedre në universitetin e Tiranës dhe Dr. Dhimitër Shurdha, mjek bashkëkohës në Berat, Llambi Goxhomana i vjetri, patriot  dhe kumbarë i familjes Kajana, Vlash Papa, veteran i arsimit beratas, Thoma  Capo, mësues patriot i kohës së Ligj Gurakuqit, Prof. Dr. Fejzi hoxha, mjek i shquar dhe shef klinike e  katedre në Universitetin e Tiranës, Kostaq  Bulluta-Xhokaxhiu, veteran i arsimit beratas, Jani Veveçka, kimist i AIPA-s, pedagog i shquar dhe drejtor i shkollës pedagogjike, Dr. Josif Nushi, ish-anëtar i kryesisë së shoqatës  mjekësore austriake etj., qytetarë të besueshëm dhe të ndershëm si: Bektash Burrimi, veteran i shoqatës “BAshkimi” në lëvizjen fanoliste, Janaq Kumani, Petraq Truja, Xhymyrteka, Arapi, Cici, Papapavli, Dyshniku, Picinane etj.


Qeveria e mbretit Zog, tepër e kujdesshme në trajtimin e barabartë të shqiptarëve sipas përkatësisë fetare, duke vlerësuar veprën e Dr. Dh.Kajanës, i akordoi bursë të tre djemve të tij: i madhi Vasili u arsimua ushtarak, i dyti Nasi studioi me paratë e shtetit në Paris dhe u diplomua mjek, i vogli Gaqi ndoqi shkollën amerikane në Tiranë. Vetëm qeveria komuniste e kaloi në heshtje figurën patriotike të Dr. Dh. Kajanës. Arsyeja e parë u bë djali i madh: kapiteni trim Vasil Kajana iu kudnërvu ballëpërballë qeverisë komuniste, u dënua nga gjyqet e kohës në vitin 1946 dhe vdiq në burg si armik i paepur i regjimit në vitin 1974. Arsyeja e dytë: Dr. Kajana u  ekzekutua me varje në litar prej turkomanëve të Haxhi Qamilit. Por Haxhi Qamili i fshatrave të Shqipërisë së mesme i duhej Enver Hoxhës për t’ia servirur aleatëve rusë si figurë analoge me Pugaçovin kryengritës fshatar kundër carit dhe pasanikëve. Duke mohuar veprën patriotike të Dr. Dh. Kajanës ne tregojmë që vazhdojmë ende të kemi komplekse dhe mendësi të kohës së shkuar dhe se  jemi ende të papërgatitur për t’u integruar në Europën e Bashkuar, ideal për të cilën dha jetën 9 dekada më parë pararendësi ynë i nderuar.

Dhimitër Vasil Kajana

Xhovan Gaqi Kajana

Serxhi Nasi Kajana

Thoma Gaqi Kajana

Kristela Xhovan Kajana

Eftali Vasil Kajana

Polikseni Nasi Kajana

Llazar Gaqi Kajana

Dora Thoma Kajana

Vasil Dhimitër Kajana
Jo për replikë



Të nderuar pjesëtarë të familjes Kajana, po e shoqëroj reagimin tuaj ndaj shkrimit tim të botuar në gazetën “Lajmëtari” të datës 26 qershor  të këtij viti “Disa mendime rreth letrës së familjes Kajana”, vetëm me këtë shënim të shkurtër. 

Që në hyrje të shkrimit e kam përcaktuar pozicionin tim qartë. Unë u nisa thjesht për të mbrojtur një të vërtetë dhe për t’u mbrojtue edhe ju nga një gabim që e kishit bërë me dashja apo pa dashje, duke përdorur si dokumente mbështetëse të veprimtarisë së doktor Kajanës dy vepra që nuk kishin fare lidhje me veprimtarinë e tij, ditarin e Babë Dudës dhe ditarin (duhej shkruar kujtimet) e Shyqyri Lakrës. Pikërisht këto vepra nuk duheshin përmendur nga ana tuaj. Gjithashtu për ngritjen e flamurit shpreva një dyshim që e prisja me dëshirë të vërtetohej.

 

Në vend që ju të bënit replikë me veten tuaj, mundoheni të bëni replikë me mua. Unë nuk kam shtuar asgjë më tepër nga ajo që keni thënë ju vetë. Dhe as kam kërkuar më tepër. Kështu që figurën e gjyshit tuaj jeni ju që e keni cënuar dhe jo unë. Kam theksuar në fund se veprimtaria e çdo personi, jo vetëm e doktor Kajanës, duhet mbështetur në të vërteta të njohura historike dhe jo në trillime dhe i takon historianëve ta thonë fjalën e tyre.


Me respekt


Agim Mehqemeja
80 vjet gjelbërim publik 

në qytetin e Beratit

Në mjedisin e bukur të lulishtes para bibliotekës “Vexhi Buharaja”, bashkia Berat dhe drejtoria e ndërmarrjes  së gjelbërimit organizuan më 29 qershor 2006 një veprimtari përkujtimore me rastin e 80-vjetorit të krijimit të sipërfaqeve të gjalbërta në qytetin tonë.

Në ballë ishte vendosur një fotokspozitë, ku na zbulohej rruga 80-vjeçare e krijimit të këtyre sipërfaqeve të gjelbëra, me krijimin e lulishtes “Dëshmorët e Kombit”, nga bashkia Berat me kryetar Yzedin Vrionin, në vitin 1926,

Merrnin pjesë pushtetarë vendorë dhe qytetarë. 

Fjalën e rastit e mbajti drejtori i ndërmarrjes së gjelbërimit z. Baftjar Kafexhiu. Ai, midis të tjerave tha:

“ Fjala e Baftjarit)

Më pas në emër të bashkisë përshëndeti kryetari, z. Fadil Nasufi:

(Fjala e Fadiit)

Në fund u ndanë titujt e  nderit. Për  Dr. Ymer Beratin titullin e dorëzoi kryetari i bashkisë Fadil Nafufi. Në emër të familjes titulin e mori i nipi, av. Arens Berati, kurse përshëndeti e mbesa e tij, Nevila Haznedari. Kurse për Amali Manestrën titrullin e dorëzoi kryetari i këshillit bashkiak, z. Vladimir Kmaraku. Në emër të familjes përsjhëndeti i nipi Krisyaq Filipi.

Më pas e morën fjalën edhe qytetarë të pranishëm. Midis tyre veçojmë z. Berberi, Miti Kusta, Miti Topi, Qemal Bejko.

Më pas u promovua libri “Mirëmbajtja e sipërfaqeve të gjelbëra në qytetin e Beratit” hartuar nga Baftjar Kafexhiu.

Veprimtaria u mbull me një koktejl. 

Lajmëtari

Fjala përshëndetëse  me rastin e  80-vjetorit të shërbimit publik të gjelbërimit

Të nderuar pjesëmarrës, miq dhe të ftuar!

Të gjithë ne jemi mësuar dhe kemi krijuar kalendarin e festave të karakterit historiko-kulturor, ose manifestime dhe vepritmari të ndryshme, disa prej të cilave janë bërë monotone e rutinore.


Sot jemi këtu, për të pagëzuar, 80 vjetorin e shërbimit publik të gjelbërimit dhe luleshtarisë për qytetin e Beratit. Kjo festë merr kuptim dhe meriton vëmendje jo vetëm se evokon histori dhe e rendit  Beratin si qytet me traditë dhe hershmëri, në këtë fushë, por është një sinjal për të reflektuar nga të gjithë për të rregulluar xekuilibrimet dhe deformimet që ka pësuar natyra dhe sipërfaqet e gjelbërta në Shqipëri.


Thuhet se “Më shumë bën zhurmë një pemë që bie, se një pyll që rritet!”


Tek ne ka ndodhur e kudnërta:


“Nuk kemi parë dhe dëgjaur në kohën e duhur zhurmën e pyjeve që kanë rënë dhe shkretuar natyrën, pa bërë fjalë për shtimin e rinj të drurëve!”


Firdiusi thoshte: “Pak ka prej atyre që i kultivojnë lulet, e shumë ka prej atyre që dëshirojnë t’i këputin kur ato fillojnë të çelin.


Nga këto sentenca dhe realiteti që trashëgojmë, të gjithë ne jemi të motivuar për të kontribuar dhe ndryshuar raportet për shtimin e sipërfaqeve të gjelbërta, të lulishteve dhe parqeve në qytet, në çdo institucion, në çdo familje dhe në çdo ambient, për të krijuar një simbiozë të dhjetëfishaur të raportit të njeriut me bimën.


Ndaj duhet t’i japim jehonë këtij 80-vjetori, si një rast ku nderojmë dhe respektojmë brezat e luleshtarëve të qytetit tonë, “doktorët e klorofiles dhe të mushëkrive të qytetit”, të cilët kanë punuar me pasion e dashuri për të shtuar sipërfaqet e gjelbërta dhe për të shdnërruar Beratin në qytet të luleve dhe gjelbërimit, që për fat të mirë, renditet ndër qytetet e para që e gëzon këtë privilegj në Shqipëri.


Qyteti ynë është i njohur për shumëllojshmërinë e vlerave historike, etnokulturore dhe arkitekturore, dhe një qytet i bukur është i tillë se ka bashkëjetuar dhe ka traditë lulet dhe gjelbërimin.

Berati, përveçse njihet si qytet i bardhë, quhet edhe qyteti i gjelbërt.

Kultivimi i luleve, zbukurimi i oboreve, i avllisë, i driatreve dhe ballkoneve është një traditë që kalon brez pas brezi.

Lulet dhe gjelbërimi i qytetit, janë pjesë e kulturës, e traditës dhe simbol i qytetarisë beratase.

Sot në këtë veprimtari, kam nderin që të falenderoj ata breza lulishtarësh që me punën e tyre fisnike e kanë shndërruar qytetin tonë në një kombinat të gjelbërt.

Kam nderin që të kujtoj me respekt të nderuarin Kryetarin e Bashkisë z. Yzedin Vrioni, si nismëtar i parë i dnërtimit të lulishtes së parë publike në vitin 1926.

Bashkia Berat e trajton me përparësi shërbimin e gjelbërimit dhe nga viti në vit i ka shtuar qytetit vlera në këtë fushë, falë punës dhe pasionit të stafit dhe drejtuesit të ndërmarrjes së gjelbërimit, të cilët kryejnë një shërbim me vlera estetike dhe shëndetësore për qytetarët.


Gjej rastin të falenderoj donatorët, sidomos GTZ, që ka financuar dy projekte për lulishte në qytetin tonë dhe ftoj për patneritet të gjithë  donatorët, organizatat joqeveritare, biznesin dhe sipërmarrjen që të kontribuojnë në shtimin e sipërfaqeve të gjelbërta dhe parqeve në Berat.


Zhvillimet e sotme urbane janë prirur drejt ndërtimeve  që e kanë rritur prezencën e betonizimit të qyteteve  dhe të zvogëlimit të raporteve në favor të gjelbërimit. Kjo tendencë kaotike duhet të marë fund, ndërkohë që ndërtuesit e pallateve i kanë borxh qytetarëve sistemimin dhe gjelbërimin e territorit ku ata ndërtojnë.


Unë përshëndes dhe nxis çdo inisiativë private që kërkon të investojë në qytet për ambiente shplodhëse, lulishte, kënde lojërash për fëmijë, terrene sportive, etj., duke realizuar kështu interesa reciproke në partneritetin publiko-privat dhe duke u bërë shembull të kontributit për shtimin e vlerave dhe zbukurimin e qytetit tonë.


Një shembull dhe model sinjikativ është kompleksi “Ti je ëngjëll”, që ka ndërtuar në Rajoni Nr. 1 z. Luan Koka, dhe kompleksi Castell Park në rrugën e Drobonikut që ka ndërtuar z. Zamir Spathara.


Duke inkurajuar dhe përgëzuar këta investitorë, rasti i 80-vjetorit të ndërmarrjes së  gjelbërimit, më jep mundësinë që të shprehim mirënjohje dhe të nderojmë në emër të  Këshillit Bashkiak dy figura të njohura të gjelbërimit dhe të kultivimit të luleve, Dr. Ymer Berati dhe znj. Amalia Manestra.

Dr. Ymer Berati ishte diplomuar Doktor në drejtësi, por ai mori edhe diplomën e Mjeshtrit të gjelbërimit. Ai njihet si kultivues i trëndafilave, duek mbetur në kujtesën e qytetit tëtij të dashur Beratit, dhe të Shqipërisë nëj trëndafil i mirësisë dhe i shpirtit punëtor.


Zonja Amali Manestra mbetet simbol dhe shembull i luleve, falë aftësive dhe reflekseve të lindura për të punuar me lulet. Ajo mbetet një rast unikal në këtë fushë dhe është e pakonkurueshme nga botanistë të mirëfilltë, ndaj dhe mbahet mend dhe thëritet nga qytetarët beratas si  “gruaja e luleve”.


Për t’i nderuar këto figura, Këshilli Bashkiak i Beratit i akordon Dr. Ymer Beratit titullin “Mjeshtër i gjelbërimit” (pas vdekjes) dhe znj. AMalia Manestra titullin “Mjeshtër e luleve” (pas vdekjes).

Ky është një akt vlerësimi dhe përjetësimi, që në fakt këto figura i gëzojnë prej kohësh nga dashuria, respekti dhe mirënjohja e qytetarisë beratase.

Faleminderit

Fadil Nasufi

Projekte dhe investime të bashkisë Berat për vitin 2006

Ditën e enjte, më 29 qershor 2006, në sallën  e mbledhjeve të këshillit bashkiak, kryetari i bashkisë Berat, z. Fadil Nasufi, në prani të nënkryetarëve, z. Fatmir Shehu dhe Stavër Ceca, dhe të gazetarëve dhe të dy mediave vizive, zhvilloi një konferencë shtypi për të parashtruar  projektet dhe investimet e bashkisë për vitin 2006.


Në fjalën e tij ai theksoi punën e mirë që ka bërë dhe bën stafi i bashkisë për hartimin e projekteve dhe zbatimin e tyre. 


Që nga viti 2001 bashkia Berat ka 11 projekte dhe  vazhdon punën për zbatimin e tyre. Midis këtyre projekteve mund të përmendim: argjinaturën mbrojtëse të lumit Osum; sistemimin dhe asfaltimin e  dsa rrugëve në pika të ndryshme të qytetit; ndërtimin e tregut të fruta-perimeve në lagjen “Çelepias”; hartimin e planit të përgjithshëm urbanistik të qytetit; rehabilitimin e rrjetit të ujësjellësit në segmentin rrugor shkolla “Zihni Toska”-Ara e Kullaut etj.


Ndërsa bashkia ka gati 38 projekte të tjera që presin financimin e tyre. Disa nga më të rëndësishmet janë: ndërtimi i urës së re mbi lumin Osum dhe i rrugës lidhëse me të, sistemim i ujërave sipërfaqësore në lagjen “Çlirim”, rehabilitim i infrastukturës në hyrje të qytetit, sistemin e asfaltim i disa rrugëve të reja në lagje të ndryshme të qytetit, ndriçimi i lagjes Mangalem, rikonstruksione të disa shkollave, ndërtimi i tregut unik industrial në qytet, rikonstruksioni i bibliotekës “Vexhi Buharaja”, rikonstruksioni i kinemasë; studime urbanistike për qendrën e qytetit etj. Të gjitha këto projekte kapin shumën 1 536 611 186 lekësh.

Për këto projekte, tha kryetari i bashkisë, pritet aprovimi i fondeve nga qeveria ose lëvrimi i tyre si edhe nga donacionet e huaja.

“Bashkinë Berat e kanë kritikuar për mungesë projektesh,- theksoi kryetari,- por, këto kritika nuk qëndrojnë. Ne i kemi gati projektet. Se stafi i bashkisë punon me përkushtim. Nuk na thyejnë keqdashjet e ndonjë gazetari. Ne kërkojmë një bashkëpunim më të fortë bashki-prefekturë, që deri më sot e kemi për t’u lavdëruar, por duhet ta kemi po në këtë nivel edhe bashkëpunimin me pushtetin qendror.”

Në fund gazetarët ngritën nevojën e më shumë konferencave për shtyp, që të informohen qytetarët më mirë, kërkuan të dinin për punën që po bën bashkia për rregullimin e rrugëve të lëna hapur nga ndërmarrja e që punon për KESH-in, për domosdoshmërinë e përgjigjeve zyrtare për vërejtjet që bëhen në media, për domosdoshmërinë e prishjes së digës që të rregullohet shtrati iumit Osum etj.

 
Lajmëtari
Shqipëri: ERT urdhëron firmat AMC dhe Vodafone për tarifa celulare sa mesatarja europiane
Enti Rregullator i Tele-komunikacioneve (ERT) bëri të ditur sot se tarifat e reja të telefonisë celulare për vitin 2006 janë sa mesatarja e tarifave europiane. ERT u detyrua të nxjerrë një urdhër mbi tarifat e reja të interkonjeksionit për kompanitë e telefonave celularë Vodafone dhe AMC, pas dështimit të negociatave të tyre me kompaninë shtetërore të telefonisë fikse, Albtelekom.

Në përpjekjet për të ulur tarifat e celularëve u përfshi disa javë më parë edhe Koalicioni Shqiptar Kundër Korrupsionit (ACAC), bashkimi më i madh i organizatave jo-qeveritare. ACAC dhe disa media vendore pohuan se kishin gjetur disa shkelje në veprimtarinë e 2 kompanive celulare, të cilat zbatonin në Shqipëri çmimet më të larta në Europë. ERT publikoi sot urdhrin për uljen e disa tarifave të telefonisë celulare, pas dështimit të negociatave mes Albtelekom dhe Vodafone e AMC.
Drejtori ekzekutiv i ERT, Hydajet Kopani, thotë se me këtë urdhër që del për herë të parë synohet barazia midis operatorëve në treg si dhe ulja e tarifave për përdoruesit e shërbimeve telefonike.


“Tarifat për shërbimet e telefonisë së lëvizshme të Shqipërisë janë më të larta krahasuar me tarifat e njëjta të vendeve të tjera. Ndërsa niveli i përdorimit të telefonisë së lëvizshme, si ata me kontratë ashtu edhe ata me parapagim, është më i ulët se në vendet e tjera”.

Zyrtarët e ERT-se pohuan se në periudha të mëparshme të dy kompanitë e telefonisë celulare kanë arritur me Albtelekomin marrëveshje anormale si ato në vitin 2000; në mesin e vitit 2004 ERT ndërhyri për t’i anulluar dhe korigjuar marrëveshjet e konjeksionit, ndërsa tani dështuan negociatat me Albtelekomin për marrëveshje të re, derisa u arrit tek ky urdhër që parashiko n tarifa sa mesatarja europiane.


“Marrëveshjet e mëparshme të interkonjeksionit, vecanërisht ato të vitit 2000, janë përkufizuar si marrëveshje jonormale në tregun e telekomunikacionit. Ne mendojmë se në ecurinë e mëtejshme, me urdhrin përkatës krijohen kushtet për një barazi mes operatorëve në respekt të lojës së tregut”.

Koalicioni Shqiptar Kundër Korrupsionit (ACAC) ka vërejtur një seri shkeljesh ligjore në marrëdhëniet midis dy kompanive të telefonisë celulare AMC e Vodafone dhe shtetit shqiptar e Albtelekom. Koalicioni ka kërkuar ndërhyrjen e menjëhershme të shtetit dhe të ERT për të shmangur shkeljet e mëparshme në marrëveshjet e interkonjeksionit, si dhe fillimin sa më parë nga puna të kompanisë së tretë të telefonisë celulare Eaglemobile, një licensë kjo që e zotëron Albtelekom, për të bërë të mundur uljen e cmimeve të celularëve në Shqipëri, të cilët vlerëoshen si ndër më të lartët në rajon dhe në Europë.//ii

VOA

Përshëndetje
Emri: Enriketa Kalldremxhiu Barbey 

Email: kalldrem@yahoo.com 

Mesazhi: U desh siti personal i Kastriot Dervishit me lidhjen (link) drejt gazetës suaj në linjë, që të bie në kontakt me \”copërat\” e jetës së qytetit tim të lindjes. Shumë i rëndësishëm ky kontakt, sidomos për ne, të \”ikurit e përjetshëm nga atdheu\”. Të jesh në dy (ose më shumë) vende në të njëjtën kohë, këtë e bën të mundur interneti sot.

Bravo për \”interface\” (nuk e di fjalën shqipe, fenomen i ri, fjalë e re) të sitit tuaj, por sidomos për fenomenin e fundit, formatin PDF të gazetës; kështu gazetën e kemi në dorë dhe e shfletojmë si ta duam.

Përgëzoj intelektualët (miqtë e mi që i kujtoj gjithmonë) për kurajon e lartë

qytetare dhe angazhimin me opinionet dhe sugjerimet e tyre.

Përshëndetje dhe mall 

Enriketa Kalldremxhiu Barbey (ose Keti, për ata që më njohin me kete emer)

Emri: Elvis Ikonomi 

Email: elvisikonomi@hotmail.com 

Mesazhi: PO kerkoja ne net per informacione mbi Beratin.

Ne fakt kam kohe qe kerkoj,por nuk gjeja ndonje gje interesante,vec fotove te ndryshme,te cilat qarkullonin ndjeshem,pasi nuk do kishte mundesi mos te kishte as foto te Beratit :)

Por tashme gjeta kete faqen Lajmetari e bej cudi si nuk e kisha pare me pare.

Po shifja ketu dhe nje foto te babit tim Virgjil Ikonomi duke arbitruar aty edhe une ne ate kohe kam qene i vogel e me duken me gjithe mend interesante lajmet tuaja.

Gjithashtu pash edhe per artiste beratas,piktore e skulptore te ndryshem si Dhimiter Buda,Sotir Capo,Polovina,Dervishi etj.

Mungonin informacione per Agron Bregun,por ndoshta ngaqe ai nuk ka qene shume ne

Shqiperi.

Megjithate ju falenderoj e ju uroj suksese te metejeshme..

Elvis Ikonomi

Sa lekë na merr bashkia si taksa dhe sa kthen si investime

Dihet që në ekonominë e tregut asnjë punë nuk bëhet pa paguar taksën përkatëse. Dhe kjo është  e drejtë, sepse kudo në botë shteti me taksat që vë dhe mbledh, mbahet. Shteti taksat që mbledh ua kthen përsëri qytetarëve në formë investimesh, jo vetëm kaq, por duke filluar që nga rroga mujore e presidentit, kryeministrit, ministrave e deputetëve, që i paguajmë që të nxjerrin ligje e jo të bojkotojnë kuvendin e deri te ushtarët që janë në shtetet e tjera, ku është prezente NATO-ja dhe pensioent tona, të tëra nga taksat paguhen. Bukuri! Le të shohim se çfarë taksash i paguajmë bashkisë. Nuk dua të bëj ekspertin, sepse nuk jam i tillë, por do të rendis një sërë taksash që e di që paguajmë kudo që shkojmë, për të kryer një punë a një hall. Mund të jenë më shumë, më pak jo që jo, por dhe me kaq sa do të rendis në këtë krim, gjithkush mund të krijojë një ide se sa lekë paguajmë që të na i kthejnë të paktën si investime, nuk po themi që të na i kthejnë si paga pensionesh, që sado që janë përmirësuar e po përmirësohen, prapë se prapë nuk të sigurojnë  një jetë normale e pa telashe. Nga eksperienca ime, duke bredhur nëpër zyrat e shtetit, di që paguajmë këto taksa, po i rendis ashtu si më kujtohen e jo sipas rëndësisë apo shumës që paguajmë: taksë për qarkullim rrugor (taskë që paguajnë tërë  ata që përdorin automjete, qoftë  private apo shtetërore), taksë për aparatet e TV-ve,  taksë për veprime gjyqësore e hipotekore, taksë për dëshmi aftësie për përdorim automjeti, taksë pulle e taksë mbi aktet, taksë për pajisjet me pasaportë, taksë për  regjistrimin e automjeteve,  taksë për persona me  pagë mbi  10 000 lekë, taksë solidariteti për persona që kanë  pagë mbi 10 000 lekë, taksë për tregtarët e pakicës që kanë aktivitet të lëvizshëm, taksë për siguracionin e automjetit, taksë kualidimi, taksë për njohje të aktivitetit nga gjykata. E kush e di se sa taksa të tjera mund të ketë që unë ose ne, nuk i dimë, megjithë këtë dhe kaq sa kam renditur unë, nuk janë pak. Mbase që nga viti 2000 e deri më 2005 mund të jenë shtuar dhe taksa të tjera. Të tëra këto taksa, po t’i shumëzosh me sasinë e njerëzve ose të dokumenteve që lëshohen, bëjnë goxha shuma të mëdha. Po si na kthehen këto shuma ne, qytetarëve, që i kemi paguar vetë? Këto, duhet të  kthehen në formë rrugësh të ndërtuara. Vërtetë që janë ndërtuar dhe rrugë, por po të shikoni cilësinë e ndërtimit të tyre, kuptohet lehtë se sa nga shuma e taksave është kthyer në asfaltobeton e sa ka përfunduar në xhepat e atyre që i kollondrisin këto taksa. Këto taksa duhet të  kthehen në formë lulishtesh e trotuaresh. Vërtetë që dhe janë bërë, por po të shikosh se si janë bërë të vjen për të qarë, kur mendon se vetëm për zgjedhjet që ikën u dhanë gati një miliard lekë për rrugë e lulishte, por që u ndanë për të blerë vota gjoja për “punëtorët e lulishteve” që në fakt ishin militantët që hiqnin gurët e vaditnin tokën djerrë e të pambjellë. Këto taksa, duhet të ktheheshin si rritje pensionesh për të gjithë ata që kishin kontribuar në ndërtimin e “socializmit”, por i morën vetëm “veteranët” fallco, që gjoja kishin luftuar kundër armikut, kur në fakt ishin 10-12 vjeçarë, për të mos thënë më të vegjël. I morën “familjet” e dëshmorëve, kur në fakt i rëni për liri, nuk kishte më as baba, as nënë, as bir e bija, por ndonjë kushëri në mos, ndonjë vëlla të punësuar që merrte në shtet 400-500 mijë lekë e në mos më shumë. Hallall do t’i kishin pridnërit lekët e fëmiëjve të tyre që dhanë jetë për lirinë e atdheut. Hallall do t’i kishin dhe fëmijët e tyre, po të ishin akoma nxënës në unversitet, e ishin të padalë në jetë. Por, kur nuk ke prindër, kur nuk ke fëmijë, apo i  ke të rritur e të punëuar, marrja e “thelës” mbi bisht, nuk është më shpërblim, por më e pakta mund të quhet blerje vote me para, për të mos thënë është vjedhje. Është e udhës që KLSH, duhet të kontrollojë, jo ashtu shkel e  shko, por me lente, vperimtarinë financiare të bashkisë, sidomos të asaj bashkie kur drjetonte një kryetar, që dikur  mua më hodhi në gjyq për një shkrim ku e denoncoja sipas të dhënave të kontrollit financiar që i kishte bërë prefektura në vitin 2003, sepse kishte shpërdoruar jo pak, por 81 milionë lekë të vjetër, por që nuk i hyri as gjemb e as ferrë, se nuk i lejonte kryehajduti dhe partia që të “ofendoheshin” kuadrot, kur të tërë e kudo e kishin kthyer vjedhjen në sistem. Tani kreu i partisë socialsite, por dhe kryetari i bashkisë së Tiranës, po ulërin se do të luftojë korrupsionin kur të vijë në pushtet (në fakt do të vijë më 36 gusht kur të qethen viçat e  KMY-së). E pra, tërë këto taksa që kemi paguar për tërë këto vite që kanë drejtuar socialistët, po të na ishin kthyer në investime, rrugët e  trotuaret nuk do të ishin këto. Shkollat e kopshtet nuk do të ishin në këtë gjendje. Palestrat e sporteve nuk do ishin katandisur në stalla ku dhe kafshët  nuk mund të rrinë, që stadiumi i vjetër dhe ai i riu, do të ishin vendet më të bukura të qytetit, ku të dërgonim vizitorët t’i shikonin. Po t’i ishin kthyer taksat tona në formë investiemsh, nuk do të ishte djegur biblioteka, nuk do të rrezikohej ura (që rrezikohet akoma edhe sot që të shembet).  E çfarë nuk do të ishte bërë po qe se taksat e qytetarëve, do të kollondriseshin si të ishin të ardhurat personale nga paga mujore personale. Por, po u panë siç janë parë deri më sot taksat si mjete për t’i përvehtësuar, nuk kemi  për ta patur kurrë qytetin ashtu siç e duan qytetarët e tij, që paguajnë për këtë. Të shpresojmë se në të ardhmen ata që do t’i kenë në dorë taksat tona, do të dinë t’i kollondrisin si nikoqirë që u dhimbset çdo qindarkë që del nga xhepi i popullit fukara.

Bujar Orizaj

Që policin ta quajmë shok, mik, prind e vëlla

Shkak për këtë shkrim u bë ngjarja tragjike e ndodhur në  Pirg të  Korçës. Një fëmijë, një adoleshent, një nxënës 18-vjeçar akuzohej për një vjedhje. E thërrasin në polici, e pyesin, thonë se e torturojnë, e lëshojnë, por e urdhërojnë që të paraqitet përsëri në atë zyrë, ku e akuzuan, ku e “torturuan”, e kemi vënë nën thonjëza se nuk e dimë me siguri, por që e kanë traumatizuar psikologjikisht. Kjo kuptohet dhe djali nuk rezistoi dot dhe u vetëvar. Kush fitoi në këtë mes? Mos vallë me këtë vetëvarje u sosën hajdutët e Pirgut e të Shqipërisë? Ç’është gjithë ky zell për të detyruar një adoleshent të pranojë një vjedhje duke përdorur dhunën! A e nderon policinë tonë një ngjarje e tillë? Kurrësesi jo! U vetëvar një fëmijë se na paska shkelur ligjin?! Kë ligj?! Atë që është kthyer në një rrjetë si pezhizhka e merimangës që kap e ndalon vetëm miza e mushkonja të vogla, ndërsa ato me peshë të madhe e shqyejnë dhe e bëjnë copë rrjetën e ligjit, e dalin matanë e nuk i kap kush? Ç’bëri ky fëmijë? Vodhi si  dikur Raxh Kapuri një bukë, a nëj thes me miell.  Përse i vodhi? Sepse nëna e babai nuk kanë me se t’i blejnë. Po a bëri mirë? Jo, aspak nuk bëri mirë! Po a duhej të “vritej” për këtë  vjedhje të paprovuar akoma, por që ia kishin  nxjerrë pohimin si dikur që pranonin se ishin armiq të partisë e që donin të sillnin këtu Amerikën e të vritnin  shokun Enver?! E nuk është çudi, që dhe sot përdoren të tilla metoda, sepse në polici ka akoma nga bijtë e nipërit e atyre që t’i nxirrnin  deponimet duke të shkulur thonjtë e këmbëve. Që të bënin të pranoje se kishe qenë agjent i  njëqind agjenturave, sepse nuk i rezistoje dot drurit e metodave të dinastisë “Min” të Kinës “motër”, që i kishte përdorur 1000 vjet përpara. E pra, kush duhet të jetë polic, e si duhet të jetë polici? Në radhë të parë të jetë i shkolluar. Të mos ketë  hyrë në polici se ishte  pa punë në qytet mbasi erdhi nga fshati. Të jetë polic ai që  e mendon veten vëlla e prind të çdo qytetari. Që kur ndalon një njeri, të mos mendojë se ai mund të bëjë ç’të dojë me të: ta rrahë, ta torturojë, ta tmerrojë, ta detyrojë me çdo mënyrë të pranojë fajin që dhe nuk mund ta ketë bërë, por, dhe nëse ka vrarë një, dy, tre apo katër  vetë, ka vjedhur një bankë të tërë, ka trafikuar jo një, por dhjetë e njëqind vajza rrugëve të Evropës, polici nuk ka të drejtë ta rrahë e ta mundojë. Me të ka punë vetëm ligji dhe ligjin e vendos gjykata e jo polici. Ndihem i lumtur që në qytetin  tonë, në komisariatin  tonë nuk kanë ndodhur gjëra të tilla. Kjo tregon se ata që punojnë në polici e kanë kuptuar detyrën dhe e dinë se sa të gjatë e kanë jorganin për t’i shtrirë këmbët. Dhe në të ardhmen duhet që të shohim te polici njeriun që mbron  qytetarin dhe që zbaton ligjin. Vetëm duke zbatuar ligjin e duke u sjellë me të ndaluarin me qytetari dhe kur ai është fajtor dhe kur të ka munduar e lodhur deri sa e ke kapur, aty, te ndalimi dhe shoqërimi i tij në polici, aty mbaron detyra e policit. Shfrim urrejtje e dufi nuk ka pse bëhet mbi të ndaluarin. Po qe se do të jetë njohës, mbrojtës dhe zatues i ligjit, vetëm atëherë ai do të shtojë respektin për armën së cilës i shërben dhe do të shtojë dhe dëshirën për të punuar në polici dhe djem e vajza nga qyteti, pasi mbarojnë shkollën e mesme. Të mos harrojmë se përballja me policinë është përballja e parë që ka çdo qytetar me përfaqësuesin e shtetit. Vetëvarja e atij adoleshentit në Pirg të Korçës, duhet të vërë në mendime  tërë strukturat e policisë. Ato, të parat duhet të nxjerrin mësime nga kjo tragjedi dhe sikur vërtetë i vetëvaruri të ketë qenë fajtor, nuk i lejohet kërkujt të sillet në mënyrë të egër e të jashtëligjshme. Të mos harrojë kërrkush, në polici  e prokurori je vetëm për t’u pyetur. Po a e di policia një gjë të tillë? Me siguri që po. Atëherë përse nuk e zbaton një gjë të tillë? Kur ajo që është mbrojtësja e ligjit nuk e zbaton atë, atëherë nuk ka të drejtë të kërkojë nga qytetarët që ta zbatojnë ligjin. Urojmë që policia jonë  të mos ketë ngjarje të tilla të jashtëzakonshme.

Bujar Orizaj

Mendim qytetar

Kush duhet të jetë kryetari ynë i bashkisë?
Është shtruar kjo temë për diskutim në faqet e gazetës sonë. Është  gjë  vërtetë e mirë që të shtrohen mendimet që më parë se vetëm kështu do të mund të arrijë në përfundime të  drejta qytetari i thjeshtë. Persoant e paraqitur në prag fushate mbyten e fryhen nga tollombacet e fushatës sa nuk mund të kuptojë kush se sa të vërteta ka aty dhe sa fryrje ka.


Jam tërësisht i një mendimi me mikun tim Bujar Orizaj, por pa fyer askënd unë kam mendimin se duhet kërkuar më thellë në civinë e individit. Do të ishte e mirë që të ishte familje intelektuali. Ne e dimë të gjithë se si partia komuniste të mirë dhe të ndershëm quajti veëm familjet e zbatharakëve, qymyrxhinjve, muratorëve dhe barinjëve dhe të gjithë të tjerët fisnikër dhe të shkolluar i quajti të pamoralshëm dhe i futi të hapin kanale me soj e sorollop. Mendoj se duhet hedhur shikimi tek familje me brezni intelektualësh duke mos deniguar mendimin brenda idesë se nga familje të tjera nuk dalin elementë të ndershëm dhe të përkushtuar. Dihet  nga të gjithë  se biri i një qerrexhiu  apo karrocieri që në fëmininë e tij do të dëgjojë vetëm fjalët “miza në bythë të kalit”, apo banalitete të tjera që mund të kalojnë nëpër gojë individë të kësaj kategorie. 


Sado i ndershëm të jetë ai karrocieri, i biri  do të dijë të bëjë mirë  vetëm atë që bënë dhe miza. Qytetaria beratase me zgjedhjen e  vet, duhet të fisnikërojë postin e drejtuesit të bashkisë me një pinjoll të qytetarisë, fisnikërisë dhe inteligjencës beratase dhe të tillë ka.


Përsëri i mëshoj mendimit të mikut tim parashkrues se personi i përcaktuar në atë post duhet të jetë patjetër banor i qytetit të lashtë.


Unë ngulmoj tek pinjollët e fisnikërisë beratase, mbasi fisniku nuk mund të bjerë në batakun e korrupsionit e të imoralitetit. Atë nuk do ta lërë zëri i të parëve të tij të futet ndër lojëra mafiozësh. Këto vese shfaqen si fenomene të kultivuara nga fshatarët, të cilët që nga koha e komunizmit i mësuan mjekët me qengja apo gica, kur  s’kishte mish gjëkundi, i mësuan msuesit të rrisnin notën e fëmijës me disa kokrra vezë kur vezë nuk kishte gjëkundi. Sado të shkolluar të jenë fshatarët, ata rrugët e karrierës nuk i mbështetin në kapacitete intelektuale, por lidhje miqsh e shokësh dhe persosnash.... për ta blerë vendin e kërkuar  me çmimin e një  llogarie prej çifuti. Të gjitha këto të zhveshura nga virtytet e trashëguara nga fisnikëria. Pikërisht duke mos patur parasysh këto gjëra, deri tani në bashkinë tonë kanë drejtuar më së shumti përfaqësues partiakë se sa përfaqësues të qytetarisë. Në Lyon të Francës konstatova një gjë tepër interesante:  I pari qytetar nderi i Lyonit ishte një bukëpjekës dhe më pas vinin figura artistash a intelektualësh, por kryetarët e bashkisë gjithë herave kishin qenë familje intelektualësh. Ndërsa unë pyesja se çfarë politike përfaqësonin? Ai që më shoqëronte m’u përgjigj se aty nuk kishte shumë rëndësi forca politike që e përzgjidhte. Në këtë aspekt unë kam mendimin  se ai që do të zërë atë vend të jetë tërësisht i djathtë. Jo i djathtë pse e propozon PD-ja, e cila e quan veten e djathtë në mendime, por që t’i përkasë shtresës së  djathtë në mendime, në aspirata e përkushtim. E kërkoj këtë mbasi ka qytetarë që janë zhgënjyer tërësisht nga mohimi i pronave. Ata ende nuk kanë një rreze shprese se do të marrin apo do të mund të kompensohen diku me sipërfaqet e humbura të banesave apo dyqaneve të trashëguara nga të parët me dokumente të sakta, por që ato nuk besojnë sa do ta ndiejnë veten pronar. Duke qenë i zgjedhuri  i bashkisë nga një shtresë do të mund të hapë derën e shpresës për këto familje të mashtruara deri tani  edhe  pse këto probleme janë problemet e gjyaktave, por  një pushtetar vendor i përkushtuar për ndershmëri nuk do t’i lërë gjykatat të vjelin lekë në gjykime të padrejta e korruptive. Mbetem me shpresë se lexuesi do të më kuptojë.

Luftar Spahiu

Përralla me Mbret

“Përralla me Mbret” ishte emisioni i organizuar prej disa jave nga “Vizioni Plus” i Tiranës, i cili zbriti në akropolin e  Kalasë së Beratit për të zhvilluar finalen e madhe. Skena ishte  përgatitur që të kuptonim kohën e luftrave të Skënderbeut, ushtarët me veshje karakteristike të asaj kohe, me heshta, ushta, topuza etj. Ushtarët e ardhur nga Tirana në Berat, kishin fituar titujt mbret, mbretëreshë, princ, por finalja këtu do të nxirrte perandorin. Ata zhvilluan lodra të tilla, si atë të forcës, si tërheqja e litarit, shtrëngim i duarve, përkulja e tyre, për reezistencën e muskujve, gjuatësit në portë etj. Më interesante dhe me ankth  u loz loja e kësulkuqes me symbyllur, me konkurencë midis çifteve të vajzave dhe djemve. Çdo çifti fitues i jepej  një qese me 10 napolona (artificiale). Këto napolona i konvertonin me pikë. Këto pikë i kalonin princërve për të marrë titullin e madh. Konkursi po kalonte faza interesante me brohoritje, me entuziasëm, në fund të fundit konkursi u përqendrua tek Gjergji-Eorda, të cilët ishin me pikë pothuaj të barabarta. 

Në mes të kësaj atmosfere përshëndetën nxënësit e shkollës jopublike “Irfan Ngjeqari” me një buqetë këngësh e vallesh, si vallja e maceve, vallja e patave, kërcimi i 4-stinëve  me muzikë të Vivaldit, kolazh këngësh popullore  beratase etj.

Në këto veprimtari u dalluan, Ina Mbjeshova, Dorisa Pire, Faiken Mersini, Anxhela Bendi, Sonja Hoxha, Andi Çobanaqi, Enisa Pulake, Julka, Rezina etj.


Ideja dhe udhëheqësja artistike e këtij aktiviteti ishte nga e apasionuara Valbona Mersini

 me pikturat e realizuara nga Lumturi Goxhomani, me stilisten Fatbardha Bakia.


Në këto çaste, drejtuesi i emisionit shpall fitues dhe ul në front perandorin Gjergj që u shoqërua me duartrokitje, brohoritje të mbi 150 vetëve, mes fishekzjarresh për minuta të tëra. Ky perandor do të udhëheqë në të ardhmen taborët. Spektatorët, kur po largoheshin, midis të tjerave thanë: “Paçim të tilla në të ardhmen: se këta fëmijë na prunë në pëllëmbë të dorës kohën e mbi 500-vjetëve më parë.”

Jorgji Bendi
Dilemë e përjetshme
Me ty në krah gjithçka lulëzoi mbi mua, mori ngjyrat e ylberit. Bota u ul  nën këmbët e mia. Së bashku thurëm ëndrrat fëminore, të cilat na ndihmuan ta ndërtonim të ardhmen tonë si një perandori që sapo kishte nisur fillimet e veta. Ti tek unë  zvendësove kohën e humbur, monotoninë e shpirtit tim që kishte zënë rrënjë prej kohësh, derisa në jetën time hyre ti  si një  diamant që shndriste dhe ishte mjaft i kushtueshëm me vlerat që mbarte. U bë shumë kohë, më nuk jemi parë dhe ndiej se duhet të të harroj. Kërkoj kujtimin ta hedh diku, atje tej, çastet që kaluam t’i varros përgjithnjë. Por janë kujtime plot ndjenjë dhe emocione, saqë akoma dhe sot nuk arrij të përcaktoj në janë shuar apo do të vdesin një ditë me qelizat e trupit tim.

Varfëria
Jemi në fillimet e shekullit  XXI dhe sërish skamja dhe mjerimi nuk mund të zhduken. Fëmijë të pashkolluar dhe gjysmë të zhveshur hasim shpesh nëpër rrugë duke shitur  paketa. Janë fëmijë të cilëve mjerimi ua mohon lodrat, librat, ëndrrat, dëshirat dhe i shtyn drejt një rruge të egër. Mundohen që me duart e tyre të vogla të shtojnë disa të holla për të ndihmuar familjet e tyre të varfra. Do të jepja gjithçka që jeta të kishte vetëm gaz, lumturi, dashuri dhe bollëk. Nuk mund të shoh më fëmijë të vegjël zverdhur dhe venitur si ftonj të këputur nga pema, fytyra të vrara nga dëshpërimi, duar të vogla që zgjaten mjerueshëm drejt kalimtarëve dhe lypin, lypin. Do doja që kjo tablo e errët dhe e zymtë të shndërrohej në një peizazh të mrekullueshëm pranveror. Fëmijët krahëhapur të luanin, të mblidhnin lule në tapetin e gjelbër dhe nga doçkat  e pafajshme të fluturonin dhjetëra pëllumba me mesazhin e paqes. Këto mesazhe paqeje të fluturonin mbi kaltërsinë qiellore, t’i lexonte çdokush dhe kështu dashuria, lumturia dhe harmonia të pushtonte mbarë botën. Po urrejtja, mjerimi dhe varfëria?! Ato do të zhdukeshin dhe do të mbeteshin veç një ëndërr e keqe. Sa do të doja që jeta të lulëzonte e bukur dhe e brishtë!  Ah sikur...!

Botë e trazuar
Ishte një natë e mrekullueshme me hënën që dukej si mbretëreshë e kristaltë. Me gjithë lodhjen e ditës, gjumi  magjik nuk po më rëndonte akoma mbi qepalla. I mbylla sytë, por gjumi nuk po më merrte. M’u duk në atë errësirë sikur përpara meje u hap një ekran i madh i kujtesës, ku unë shikoja jetën. Përpara meje u shfaq jeta e shoqërisë njerëzore e mbuluar nga errësira dhe vdekja. Sot bota po mbulohet nga vrasjet, droga dhe sëmundjet. Njerëzit i shtyjnë ditët duke mos ditur se çfarë po humbasin. A ka një shpresë për ta që të çlirohen nga ambjenti ku jetojmë? A e dinë njerëzit që jeta e tyre po merr fund pak nga pak pa e kuptuar? Kush e gëzoi këtë jetë? Njerëzit sot janë bërë të etur për para e pushtet dhe mendojnë vetëm për interesin e tyre, duke ditur që një pjesë e popullsisë po vdes nga vuajtjet dhe mjerimi. Ja pra, kjo është arsyeja që ne nuk mund të jetojmë të lumtur, sepse vendi ynë drejtohet nga njerëz egositë që në vend të zemrës kanë gurë. A e dinë njerëzit që secili ka një bombë çudibërëse, “zemrën”? Zemra është ajo që fal dashurinë, mirësinë, dhimbjen, guximin dhe me anë të saj mund të ndryshojnë çdo gjë.


Jeta është e bukur po të dish ta jetosh!.

Një pjesë nga jeta në parajsë!
Kur një ditë të shkoj në qiell, do të shijoj ditët e mia atje si një vogëlushe e përkëdhelur, së bashku me gjyshen time të dashur. Shpresoj që kur gjyshja ime të jetë në parajsë, ajo do të jetë duke pritur ardhjen e  mbesës së saj të preferuar. Parajsa është vendi ku kalohen çaste të gëzuara. Me flokët e thinjura, e shëndoshë dhe tepër gazmore ajo ngjante si motra e plakut të Vitit të Ri. Ne shkonim çdo ditë në parkun e lojërave, ku zhvilloheshin aktivitete të ndryshme për fëmijë. Aty ndodheshim si në parajsë. Për ne të dyja ajo fushë e blertë ishte planeti i mrekullive. Sa herë që rrija me gjyshen aty nuk e ndieja shumë mungesën e prindërve, pasi gjyshja me përrallat e saj të këndshme më bënte gjithnjë e më shumë për vete. Por historia më e bukur për mua ishte kur gjyshja më tregoi për ditën e lindjes sime. Ajo më tha:  “Ditën kur ti erdhe në këtë jetë unë fluturova nga gëzimi ,sepse ti ishe  vajza e parë në familjen tonë, të adhuroja jashtë mase dhe që nga ajo ditë ti je njeriu më  i dashur dhe më i veçantë për mua.” 

Që nga ajo ditë me gjyshen e derisa u rrita dhe isha në gjendje të përjetoja të kalaurën, nuk e kisha kuptuar se ajo më kishte  dhuruar një ditë të mrekullueshme në fushën e blertë, një pjesëz të shkëputur nga “jeta në parajsë”.

Vrasësi mizor
Ajo ecte e shkudjesur dhe e përhumbur në mendime në çdo hap që hidhte. Gjendja e saj shpirtërore përngjante me një vullkan në shpërthim. Të rinjtë ishin dashuruar marrëzisht dhe i kishin premtuar njëri-tjetrit që do ta ndërtonin të ardhmen e tyre si një perandori e shenjtë, e cila do të lulëzonte duke realizuar  atë çka ata kishin në zemër. Por, papritur,  gjithçka e paramenduar u zhduk përgjithmonë. Mbeti  veç një ëndërr imagjinare. Një telefonatë e mallkuar i shuajti të gjitha. Për një çast vajza u gjend në dyert e një spitali. Hyri në dhomë dhe në shtrat tashmë pa një njeri krejt tjetër nga princi i ëndrrave të saj. Një njeri krejt të shpërfytyruar: të dobët, të verdhë, të mavijosur në  fytyrë, që vazhdimisht e ngacmonte një kollë e thatë. Ata u përshëndetën. Rreth vajzës çdo gjë u bë e pakuptimtë, e akullt. Gjithë ai mall dhe ajo dashuri e pastër u kthye në një dilemë të përjetshme. Kjo ndodhi, sepse ai ishte mbartës i një virusi të mallkuar, vdekjeprurës. Ky hendek i lartë solli ndarjen ndërmjet tyre. Vajza doli  nga dhoma me zemër të thyer. Vraponte e tmerruar dhe korridori i spitalit iu  duk i gjatë, i gjatë si në  pafundësi. Këmbët nuk i komandonte më.  Shpresat e saj u shuan si shiu në shkretëtirë. Kush është fajtor për ndarjen  e një dashurie krejt të pafajshme? Deri kur do të na  ndjekë hija e këtij vrasësi të mallkuar, të pashpirt, i cili po merr jetë njerëzish dita-ditës duke lënë  pas familje të shkatërruara, ëndrrat e të rinjve kudo nëpër botë, male, vuajtje, lot shumë lot?!


Deri kur...?
Alba Shahini

Forumi i ndjenjës kombëtare

Nga 

Sokol Muhadri, hasian
Forumi i ndjenjës kombëtare është detyrë dhe nder  për çdo qytetar i kujdto kombësie që të jetë ai. Shembull i ndritur për këtë janë  qytetarët e Amerikës, këtij vendi  mik që përmbi se një shekull është bërë ëndrra, shpresa dhe shtylla jonë mbrojtëse dhe pse jo streha jonë e sigurt. Larmia e  rrugëve, larmia e metodave, e veprimtarive për të forcuar ndjenjat kombëtare dhe për të patur sukses në këtë drejtim është e gjerë dhe shumë e madhe. Pa dyshim se njëra  nga këto rrugë dhe themelorja është dhe mbetet si gjithmonë  edukimi i dashurisë për gjuhën. 

Gjuha shqipe për fatin tonë të shkëlqyer është një ndër gjuhët më të vjetra dhe më të bukura të botës. Nuk e kam ndër mend këtu të bëj historinë e saj, apo të sjell arguemtne, se këtë në shekuj e ka bërë populli ynë, e kanë bërë studiuesit tanë dhe ata ndërkombëtarë, të cilët kanë qenë e  mbeten avokatrit e padiskutueshëm të shqipes sonë të mrekullueshme. 

Qëndresa e shqiptarit përballë rreziqeve që janë kanosur, përballë atentatit që për qëllim kishin asgjësimin tonë kombëtar, është pikërisht  qëndresa e gjuhës. Për vetë arsyet  historike që i kanë drejtuar lëvizjet e shqiptarëve gjuha shqipe sot flitet dhe ka një shtrirje gjeografike marramendëse.  Le të kujtojmë për një çast të  përkulemi para atyre shqiptarëve të cilët ndonëse të shpërngulur në shekuj nga Konja e Turqisë, nga Kalabria, Zvicra nga Libani e ruajnë dhe e flasin gjuhën e të parëve.


Shembulli i mrekullueshëm dhe tipik për këtë kanë qenë  dhe mbeten shqiptarët e Amerikës. Tregues dhe dëshmi të tjera ka plot. Mbi të gjitha në këtë pikë flamurtare është  Kosova, janë shqiptarët në Preshevë e Bujanovc, shqiptarët  që jetojnë në trojet e tyre në Maqedoni e Çamëri,  arvanitësit në Greqi e arbëreshët në Itali..


Mirëpo me dhimbje duhet të pohoj se në këtë drejtim  si kudo në vendet e Evropës edhe këtu  në Amerikë ka neglizhencë  në drejtim të edukimit patriotik nëpërmjet  gjuhës. Thënia e të ndriturit Athanas se unë nuk jam një baba i mirë si babai im, se fëmijët e mi nuk flasin shqipen, është një këmbanë që duhet të zgjojnë ndërgjegjen e shqiptarëve, në radhë të parë të atyre që janë nëna dhe baballarë kudo që ata ndodhen. Pa gjuhë nuk ka identitet. Pa e njohur gjuhën amtare, nuk mund të ruhash lidhjet  me kombin. Të dish sa më shumë gjuhë është vetë mrekullia. Të njohësh gjuhët e botës siç është anglishtja është sa detyrë qytetare aq edhe patriotike. Duke e mësuar gjuhën njeriu i ndërgjegjshëm  nuk kënaqet kurrë. Kujto Shekspirin e madh, që në vitet e fundit të jetës pat thënë se e vetmja gjë për të cilën kam vuajtur është se nuk e dija si duhet anglishten. Duke vërejtur mjediset shqiptare këtu në Amerikë duhet të pranojmë se ka një rënie, ka një regres ndërgjegjeje në drejtim të ruajtjes së gjuhës dhe fatkeqësisht kjo më shumë ndodh tek ata shqiptarë të Shqipërisë, të Kosovës dhe të viseve të tjera që në SHBA kanë ardhur këto dhjetëvjeçarët e fundit. e njëjta gjë ka ndodhur e po ndodh edhe në vendet e Evropës. Me shqetësim deri të alarmuar e  vërejnë këtë dukuri sa negative aq edhe me pasoja. Nuk flas këtu për fëmijët, nuk flas këtu për adoleshentët që nuk flasin shqipen. Jo, jam i  tmerruar për nënat e pse jo edhe për baballarët, të cilët me indiferentizëm deri në mospërfillje kur me dhimbje ua ngre këtë problem të thonë: “Nuk kemi ç’të bëjmë, ne u flasim shqip, por ata  nuk kuptojnë, ata përgjigjen në anglisht, , se në shkollë e mësojnë atë gjuhë dhe shoëkt me të cilët kontaktojnë e flasin anglishten ...”  E justifikime deri te shprehja: “Çfarë ju duhet shqipja?...”, shprehja e fundit vjen pikërisht nga pridnër që nuk kanë as 15 vjet këtu.


Shteti i demokracisë së madhe, Amerika, ka krijuar  hapësira të shkëlqyera për të mësuar  anglishten që nga kurset dhe deri tek shkollat më moderne, ashtu siç kanë bërë e bëjnë demokracitë e vendeve evropiane, ku veç  të tjerash ekzistojnë si vlerë e pazëvendësueshme shkollat plotësuese shqipe. Po sjell dy tre shembuj që më kanë  emocionuar dhe më kanë bërë krenar.


Aty nga viti 1999 punoja si mësues në një shkollë plotëseuse shqipe në në Gjermani.


Një natë ftohem për darkë në një familje drenicase. Kur shkova, sipas zakonit, më takojën të gjithë anëtarët e familjes, fëmijë gra e burra. Për një moment vëreja se aty plasi një e qeshur nga të gjithë. Në fillim u shqetësova, se mendova se mos në ndonjë mënyrë isha bërë unë objekt për atë atë të qeshur... Njëri nga anëtarët e familjes duke qeshur më thotë: “Mësues a vërejte gjë?


- Jo,- i them,- Idriz.


- Po nusja e Fadilit, Margarita është gjermane,- dhe ngriti gishtin tregues në drejtim të saj.


I them : 

- Si gjermane? Po ajo më foli shumë bukur shqip. 

Margarita e buzëqeshur më thotë: 

- E kam mësuar shqipen me burrin... Nuk kam veç 5 vjet martesë. E si  do flisja unë me vjehrrën në Drenicë?

- More po duhet t’u flasim fëmijëve shqip, mësues. Qysh në fillim me Margaritën kemi bërë kontratën gjuhësore: ajo na mëson gjermanisht dhe ne shqip. 

Bisedova me të gjithë, por më shumë me gjermanen e re, e cila sinqerisht me një shqipe të kulluar shprehte konsideratën për gjuhën tonë.


Dy shembuj këtu në Nju-York.


Në një familje e cila ka mbi 4 dekada në Amerikë më takon të shkoj mbasi kryefamiljari ishte miku im i rinisë dhe mbas 45 vjetësh e takoja. Nga fundi para se të largohesha e pyes: 

- Tonin, gëzohem për ty, po bashkëshorten nga cila krahinë shqiptare e ke marrë?


Ai duke qeshur më thotë: 

- Gruan e kam të huaj. 

Prapë ndjeva të njëjtin emocion si në Gjermani. 

I them: 

- Si more, unë mendova jo nga Gjakova, jo nga Elbasani, por ajo e flet shqipen shkëlqyeshëm.

 Tonini modest më përgjigjet duke qeshur: 

- Pa dyshim që nga ana e gjuhës duhet të jetë edhe shqiptare. 


Në një takim me familjen e Gjon Lekës takoj vajzën dhe djalin e tij. Më drejtohen duke më folur me shqipen  e bukur. I gëzuar i përgëzova. 

Nikoleta, e shoqja e Gjonit më thotë entuziaste: 

- Jo vetëm fëmijët e mi e kanë folur dhe e dinë shqipen, por unë nuk  i toleroj as dhe nipërit e mbesat.  Unë atyre u flas vetëm shqip dhe ata e  dinë shumë mirë gjuhën tonë.


Dhe shton: 

-  Po na jemi shqiptarë, bre, e ç’u kuptua, po nuk e mësuem gjuhën tonë?


I solla këto shembuj shumë pozitivë për të dëshmuar se ka familje ku me të vërtetë gjuha amtare vlerësohet ashtu siç duhet vlerësuar dhe siç e meriton. Mirëpo, jo kështu ndodh me masën e familjeve tona në mërgim.


Është e pafalshme kur dëgjon: “Sonila, kamin hir, moj gocë”, ose “Oj Vlora, kam hir ç’ka” dhe këto të fundit  janë raste  mbizotëruese. Për të shkuar më tej me këto shqetësime ndeshesh edhe tek elementi intelektual që vitet e fundit u ka buzëqeshur fati të gëzojnë mrekullinë amerikane. Tek ky soj personash vërehet shfaqja e mëndjemadhësisë, e mungesës së edukatës, e të dukurit, e boshllëkut patriotik, që dëmton jo vetëm kulturën, por edhe  identitetin tonë. Ka raste të deklaratave: “E kemi më të lehtë të merremi vesh (shqiptarja me shqiptaren) në anglisht, se shqipen e kemi harruar”.


Çfarë do të na thonë ata fëmijë të shqiptarëve, prindërit e të cilëve kanë mbi 50 vjet mërguar? Çfarë do të thoshin burrat dhe burrëreshat e kombit që jetën e tyre e kanë shkrirë dhe po e shkrijnë për çështjen kombëtare për gjuhën e bukur të Naimit? Çfarë do t’u thonë fëmijët kur të rriten prindërve , që me dashje ose pa dashje, u sjellin atyre  njërën nga fatkeqësitë më të mëdha, humbjen e identitetit gjuhësor, që për mua s’është gjë tjetër veçse pjesë thelbësore  e identitetit kombëtar? Sa herë, me të drejtë, në ekranet tona të televizionit na janë shfaqur  djemtë dhe vajzat tona me kurrize të qëndisura barbarisht, nga fshikujt e kamzhikut, vetëm pse nuk kanë ditur të përgjigjen greqisht, serbisht, maqedonisht, etj. Vetëm se janë deklaruar me emrat e tyre Lulëzim, Drita e Vjollca etj. Gjuha jonë është çelësi i krenarisë sonë kombëtare. Emrat Trojë, Atlas etj. nuk shpjegohen as në greqishten e vjetër, as në latinisht dhe as në  një gjuhë tjetër veçse  në vazhdimin  e ilirishtes  që është shqipja jonë e bukur.  Fjala shqipe ka fluturuar nga trojet tona në Azi, në malet e Meksikës, në lartësitë e Perusë. Gjuha jonë ilire është krenaria jonë historike. Indiferentizmi i disa individëve e grupeve individësh edhe pse në të shumtën e rasteve buron nga naiviteti, nga mungesa e kulturës, nga niveli i ulët arsimor, edhe në ndonjë rast  nga pesimizmi apo mërzitje momentale për shkak të udhëkryqeve politike dhe ekonomike, që po kalon Shqipëria, është shkatërrues  dhe vetëvrasës. Largësinë nga Atdheu sot e ka shkurtuar televizioni, radioja, shtypi, e kanë shkurtuar historikisht intelektualët tanë patriotë të djeshëm dhe të sotëm që me njëmijë peripecira “botojnë libra e gazeta shqipe”. E pafalshme është që shtypi ynë në Amerikë e vende të tjera të mos lexohet, të mos ndihmohet, të mos financohet. Që gazetat e revistat, librat shqipe të kthehen në stoqe e të mos  blihen. Mjafton në disa ditë të mos blesh 3 ose 4 lëngje frutore, por të pish dy nga to dhe të kesh në shtëpi një gazetë që preferon. 

Më shkaktoi hidhërim kur në një reportazh nga një ceremoni  mortore e patriotit Luan Gashi pjesëmarrja nga shqiptarët ishte minimale.


Shikoni hebrejtë, turqit, shikoni  të tjerë mërgimtarë të kombeve të  tjera si organizohen. Ç’bëjnë ata për të edukuar veten dhe fëmiëjt e tyre atdhetarisht e në radhë të parë nëpërmjet gjuhës! Intelektualët tanë këtu, e në radhë të parë mësuesve u bije detyra dhe barra t’i thonë NDAL këtij indiferentizmi dhe të gjejnë rrugë ligjore që lejojnë të punohet për ta kultivuar gjuhën tek brezi i ri i mërgatës. Pa e ndarë në asnjë moment nxitjen që ata të mësojnë anglishten e gjuhë të tjera për t’u integruar më shpejt në vendet ku jetojnë. Përvoja pozitive këtu në Amerikë nuk ka munguar kurrë edhe sot veprohet e punohet, nuk mungojnë  ceremonitë kulturore, veperimtaritë politike, por duhet edhe intensifikimi i  tyre, duhen rrugë e modele të reja. Duhet patjetër që të puohet për gjuhën. Duhet që gjuha shqipe brez pas brezi të tingëllojë siç e meriton me tërë bukurinë dhe madhështinë e saj. Të mos i harrojmë dritaret  e shpuara nga plumbat në gjokset e qëndisura me trëndafila gjaku të shqiptarëve, të mos harrojmë rilindasit tanë, dëshirat e martirëve të shqipes, të mos i harojmë porositë e Naimit, Nolit e Fishtës, të mos harrojmë Konicën në boston me kostum kombëtar. Të gjithë të punojmë që të edukohemi nëpërmjet gjuhës vetë dhe t’i edukojmë fëmijët me aromën kombëtare të gjuhës së ëmbël shqipe. Gjuha jonë është e pandarë nga flamuri ynë kuq e zi, e pandarë nga historia jonë, e pandarë nga dhimbja dhe malli për atdheun.

Mësuesi,  muzikanti 

i nderuar Koço Korçari

Rinia e lagjes Goricë që në kohë të hershme organizohej e këndonte jo vetëm këngën popullore qytetare. Por ajo ka kënduar plot hijeshi serenatën goricare gjatë mbrëmjeve në rrugët e lagjes drejt Kishës së Shën Thanasit, në sebepe e dasma shokësh. Serenata goricare ka vazhduar të këndohet nga të rinjtë e lagjes deri në vitet 1975. Janë për t’u përmendur të rinjtë e këtyre viteve, si Fani Angjeliu, Petrit Angjeliu (nuk jeton), Xhovan Kajana, Thoma Kajana, Llazar Kajana, Filip Nia, Thimi Saveta, Raqi Shyti, Sifi Qako. Ky grup ka patur dy kitaristë, të cilët së bashku shoqëronin këtë grup shoqëror, siç ishin Fan Angjeliu dhe Thoma Kajana.


Në vitet 1940, grupi i të rinjve goricarë, kanë qenë në kulmin e të kënduarit të serenatave të bukura. Banorët e lagje Mangalem shuanin dritat e dilnin  nëpër dritare e i shijonin duke i dëgjuar me kënaqësi. Këto kanë vazhduar si traditë nga djem të apasionuar goricar dhe në vitet e pas çlirimit, nga muzikanti Koço Korçari dhe grupi i tij, ku bënin pjesë Koço Xheblati, Nikollaq Sallabanda, Miti Sylari, Gaqi Kajana, Nikollaq Shyti. Veçori e këtij grupi  ka qenë se në formacionin muzikor kanë qenë mandolinat  dhe kitarat. Sidomos rënia e kitareve me gishta nga Gaqi Kajana, Miti Sylari, Nikollaq Shyti, i jepnin ëmbëlsi melodisë në këngët që  këndonin. 


Muzikanti Koço Korçari, kujtonte: “Stërgjyshi Petro Kuklina thoshte se në Korçë këndohej që në ato vite (bëhet fjalë para 100 vjetësh) kënga “Edhe gurët e sokakut” me të njëjtën melodi, por disi të ndryshuara, jo si në Berat”. Ne nuk e vëmë në dyshim. Kënga është beratase. Por logjika të shpie në shekujt e kaluar kur Berati si qytet jetonte prej shekujsh dhe qyteti i Korçës nuk ekzistonte. Kënga popullore qytetare dhe serenatat këndoheshin edhe te ne.
Jeta dhe aktiviteti i Koço Korçarit

Koço Korçari lindi më 19.08.1923 në familjen e Nikollaq Korçarit, në fshatin Boboshticë të Korçës. E ëma Ksanthipi ishte bijë nga Thraka e Greqisë, ardhur familjarisht në fshatin Boboshticë, këtu u njohën me Nikollaq Korçarin e u martuan. Gjyshi i Nikollaq Korçarit, Petro Kuklina dhe Stavri Kuklina e njerëz të tjerë të fisit, emigruan në Shtetet e Bashkuara të Amerikës në Boston e Miçigan Detroit, të cilët kanë luajtur një rol të rëndësishëm në  politikën amerikane për Shqipërinë.


Familja e Koço Korçarit kanë lidhje gjaku me familjen e Artur Lionidhit që drejton kishën shqiptaro-amerikane në Boston si dhe me vëllanë e tij, at Nikolla Lionidhi, që drejton Kishën e Shën Thomait në Miçigan Detroit të SHBA.  Stavri Kuklina, daja i Koços, ka qenë në sferat e larta të politikës amerikane e miku i Çarl Niksonit. Ka qenë ushtarak madhor, derisa doli në pension. Familja e Koços  (Nikollaq Korçarit, në vitin 1932, e ndjekur nga shivonistët serbë, vjen dhe jeton përgjithmonë në Berat, në lagjen Goricë. Koçua sa kishte mbushur 9 vjetët. Ishte djalë me temperament, energjik, i shkathët, këndonte bukur. Kishte një zë të fuqishëm si i ati i tij Nikollaqi dhe mjaft harmonik. Atij i  pëlqente të shoqërohej me djem më të rritur, të cilët mblidheshin e këndonin këngët e bukura popullore qytetare beratase. Në moshën 15-vjeçare filloi t’i binte veglave muzikore me tela  mandolinës e kitarës. Këtyre veglave i binte Nikollaqi si dhe Mezire Korçari (Angjeliu) motra e Koço Korçarit që jeton akoma në lagjen Goricë. Me të rinjtë e asaj kohe, rreth viteve 40, Koço Korçari organizoi dhe ngriti kursin e mandolinës në lagje, ku  përgatiti disa instrumentistë, si Gaqi Kajana, Miti Sylari, Nikollaq Shyti etj., së bashku me shokët e tjerë që pëmend më lart, organizoi grupin shoqëror që argëtoheshin mbrëmjeve duke kënduar serenatat. Me pushtimin fashist, Koçua u angazhua në fillim me rininë e Ballit, por nuk shkoi shumë. Duke parë se lëvizja antifashiste po merrte përpjestime të gjera, e cila kishte përfshirë një masë të konsiderueshme të rinjsh, u angazhua në këtë lëvizje, ku punoi në ilegalitet me vajzën e lagjes e shoqen e klasës. Margarita Tutulani, me të cilën mbaroi shkollën qytetëse të Beratit. Pas çlirimit Koço Korçari, caktohet mësues në shkollën 7-vjeçare  të lagjes Mangalem. Pas një kohe të shkurtër kalon në zonën e Skraparit mësues në Çepan. Koço Korçari, duke patur prirje për muzikën si dhe për krijimtari, arriti të mësojë fizarmonikën në mënyrë autodidakte. 


Pas një periudhe pesëvjeçare në zonën e Skraparit si mësues  e emërojnë shef  muzike në shtëpinë e pionierit Berat për të drejtuar aktivitetin muzikor për fëmijë.


Këtë artist të muzikës siç ishte Koço Korçari kam patur rastin ta njoh nga afër kur qesh i organizuar në aktivitetin e shtëpisë së pionierit.


Pas viteve 1960 Koço Korçari e ndërpret aktivitetin artistik në qytetin e Beratit. Këtë mungesë të largimit të tij e ndienë më shumë se kurrë fëmijët, të cilëve u kishte imponuar dashurinë me sjelljen dhe punën e tij si prind. Koços iu komunikua transferimi në qytetin e Kuçovës. Kuçova në atë periudhë ishte qendra e punëtorisë (qytet naftëtar) me shumë specialistë të huaj, sidomos  me shumë sovjetikë në fushën e naftës. “Po ju dërgojmë në Kuçovë për të organizuar e drejtuar artin në këtë qytet, sepse ka nevojë për ty”, kështu i thanë. Koçua nuk e bëri fjalën dy. Po “zotërinjtë e Partisë” në rreth me gjithë punën e përkushtuar për artin në qytetin e Beratit, nuk i thanë një fjalë të mirë për t’ia ngrohur  shpirtin e zemrën për atë punë të madhe fisnike që  i kishte dhënë  qytetit të tij. Por ai nuk u lodh dhe nuk u tërhoq, sepse arti ishte pasioni i tij. Por sistemi asnjëherë nuk e vlerësoi. Pse? Çfarë bëri? Në Kuçovë Koçua  caktohet drejtor në shtëpinë e pionierit  dhe shefi i  muzikës. Në këtë qytet aktiviteti i këtij artisti ishte i shumëllojshëm dhe i larmishëm, i cili e ka mbajtur të gjallë jetën artistike të fëmijëve dhe të vetë qytetit. Koço Korçari tashmë kishte fituar dhe krijuar një eksperiencë të madhe në fushën  e krijimtarisë, të kompozimit e të drejtimit  muzikor.


Krahas muzikës Koçua në Kuçovë ngre kursin e analfabetizmit, ku i mësoi shkrim e këndim shumë të moshuarve, të cilët e kishin  mësuesin e tyre.


Për t’i ardhur në ndihmë fëmijëve, në shtëpinë e pionierit hapi rrethe të ndryshme, siç ishin ai i teatrit, poligrafisë, muzikës, kinematografisë, i tornos, i punimit me dru, i letrarëve, i valleve, i pikturës, i skulpturës, i regjisurës. Këto rrethe kishin specialistët e tyre që përgatisnin fëmijtë me njohuri teorike e praktike. Nga ky mjeshtër i muzikës, siç ishte Koço Korçari, kanë dalë mjaft fëmijë të talentuar që sot janë të nderuar, si Gaqo Çako, Burhan Spahia, këngëtar i operas, Xhuljeta Hoxha, Fatos Azizi, trompist, Valentn Veizi, kompozitor, Koço Devole, Agim Shuka (s’jeton), Genc Hasani, etj.


Koço Korçari në shumë festivale, lokale e kombëtare, me grupet e ansambleve ka zënë vende nderi. Ka marrë mbi 300 çmime të para për këngë për fatosa dhe pionierë, ka bërë tekstet dhe muzikën, si dhe 132 këngë për të rritur. Ka punuar me artistë të mëdhenjë të muzikës, Gaqo Tërpini, Zef Leka, Nito Lala etj.


Krahas punës artistike me fëmijtë ai ka drejtuar ansamble, ku ka bërë emër në fushën e dirizhimit, siç ishin ansambli i madh me specialistët dhe inxhinierët rusë dhe familjet e tyre. Ansambël ku u  kënduan këngë ruse për miqësinë midis dy popujve. Këto kanë lënë mbresa që të kujtohen dhe sot e kësaj dite. Po kështu ka drejtuar ansamble të ndërmarrjeve të mëdha të naftës, si ato të shpim-kërkimit, shpim-shfrytëzimit etj. Po kështu ka drejtuar ansamblin e shtëpisë së ushtarakëve në Kuçovë, me të cilin ka dhënë koncerte kushtuar aviatorëve, shqponjave të ajrit, si dhe tabllo muzikore.

Banorët e Kuçovës e kujtojnë me respekt emrin  e këtij artisti  e mësuesi.

 Ata kujtojnë: “Sa herë shkëmbëheshim me të do ta përshëndesnin me fjalët që na delnin nga shpirti: “Mirëmëngjes, edukator, Mirëdita, mirëmbrëma edukator”.


Po, Koço Korçari ishte edukator për të gjithë, sepse e donin dhe i deshte shumë. Ishe edukator me të vërtetë.


Koço Korçari gjithë jetës së tij punoi si mësues dhe u mor me muzikë dhe me krijimtari letrare. Ka qenë anëtar i lidhjes së shkritmarëve të Shqipërisë që nga viti 1976. Ka qenë shef muzike. Megjithëse autodidakt, por ishte shumë i saktë me autoritet profesional, këmbëngulës, që gëzonte dashurinë e të gjithëve.Gjithë jetës së tij Koçua ia kushtoi fëmijëve.


Aktiviteti i tij ndahet në dy periudha. Periudha e parë ishte nga vitet e pas çlirimit deri në vitin 1960, periudhë të cilën e kaloi si mësues e muzikant e me krijimtari letrare kryesisht për fëmijët. Punoi në Berat në organizmin  dhe zhvillimin e aktiviteteve kulturore me fëmijtë në shtëpinë e pionierit.


Koçua ishte dirigjent  dhe kompozitor shumë i talentuar dhe në fushën e operetës. Në qytetin e Beratit ai ka vënë disa tabllo muzikore për fëmijtë. Por më e spikatura ishte tablloja muzikore “Bardho-bardhoshja”, në të cilën kanë marrë pjesë fëmijë të asaj kohe, si Flutura Lleshi, Stavri Bobo, Shane Hasko (Balili), Mimi Kumati, Marjeta Dasho, Isuf Baba, Xhevdet Dervishi. 


Njihte italishten, frëngjishten, rusishten dhe greqishten. Ishte me një horizont të gjerë.


Me dekret, nr. 1237, Tiranë më datë 28, 09, 1995, të Presidiumit të  kuvendit Popullor, i jepet titulli “Mësues i Popullit” me motivacionin “Për një punë pasionante, rezultative për disa dekada në arsim”. Me vendim të këshillit të bashkisë të qytetit të  Kuçovës i jepet titulli “Qytetar Nderi”. Shkolla 8-vjeçare në lagjen “1 Maji” mban emrin “Koço Korçari”.Koço Korçari ka lënë gruan e tij Llambrininë, bijë e lagjes Goricë nga familja Xheblati, e cila ka punuar në fushën e edukimit të fëmijëve si edukatore. Gjithë jetën e saj ia kushtoi fëmijëve. Ka katër fëmijë, dy vajza e dy djem.  Dy vajzat Marjeta është mjeke, Valnetina ka mbaruar për veterinere, djali i madh Nikolla ka qenë punëtor i nderuar, zotëron veglat muzikore, mandolinën e kitarën. Veglave i bie vetëm  në sebepe shokësh, trashëgim nga i ati, gjithashtu këndon dhe bukur. Në Greqi bëri një kurs aktrimi, grimier. Është krijues. Shkruan vjersha të cilat do t’i botojë. Është pjesëtar në grupin e punës për hartimin e enciklopedisë “Kuçova”. Djali i dytë, Stavri, ka mbaruar shkollën e mesme për instrumentin oboj. Ndodhet në Greqi. Është krijues këngësh. Kjo është vazhdimësia e traditës në familjen e mësuesit e artistit të muzikës Koço Korçari.

Stavër Bobo
Hall mbi hall

Thonë se kur njeriu është në hall, i shfaqen si pasqyrë momentet nga më pikantet e jetës. Kush i ka përjetuar, i përcjell si rrëfenja.


“Namuzlleshë, kokulur, si nusja e Metes nuk ka në lagje”, opinion ky që e shoqëronte përditë të renë sa herë kalonte në rrugicë e përshëndetej me të moshuarit ngulur  në sofatet e gurta të portave.


- Ashtu qoftë, si thoni,-  u dha shkurt një duman lëvdatave Ikbalja, një grua e zgjuar, pesë lekë njeri po farmak nga gjuha. Dhe kishte të drejtë, se tjetrit  mos i vërë re gunën, po punën. Nusja vërtet ecte me sytë përdhe, por këta lloj njerëzish janë si thëngjilli i  mbuluar që djeg më shumë.


E vërteta vonon, por nuk harron. Dashje pa dashje, sado ta mbash fshehur, ajo një ditë vjen e del në shesh.


- Na vonoi Mineja, - u mundua të shfajësohej ime më për vonesën se kishin kaluar më shumë kohë nga sa duhej për një vizitë ngushëllimi. Gratë tona e kanë si traditë që në të mirë a në vaki shkojnë së toku duke vënë në krye më të moshuarat.


M’u duk si diçka e pazakontë që të bëhej pengesë një grua e mbajtur etalon korrektese nga sa e njihnin, ndaj e cyta më tej:


- Nxora çorapet nga komodina dhe i kisha  vënë këtu, ja këtu mbi tavolinë,- u kishte treguar Mineja shoqeve jo aq për t’u justifikuar, sa për të nxjerrë dufin.- Kërko çorape, kërko andej e këtej e s’ka. M’u duk se bënë këmbë e unë vija rrotull si e harruar, pa mend në kokë.


- Moj nuse, çorapet i vura këtu, mos t’i ka zënë syri?!- iu drejtova së resë.


- Moj pisanjose, moj shushkë,- m’u kthye nusja e djalit si të isha një shërbëtore harraqe,- ja tek i ke. Moj pise, mbi tavolinë vihen çorapet?!


Një drithërimë më përshkoi trupin dhe për një çast thashë se më ra pika. E bërë dyll e verdhë plaka e urtë nuk kishte bërë zë. Si somnabule kishte veshur çorapet e në heshtje të plotë me sytë përdhe, si të kërkonte të falur për vonesën ishte bashkuar me shoqet. Tërë kohën rrinte mendueshëm me sy të përlotur. I kishin thënë pisanjoze edhe kujt se, asaj që të gjithë e mbanin në gojë si model të pastërtoreve dhe me të drejtë e quanin “sterile”.


Shtëpia shkëlqente në bardhësinë e gëlqeres, vijat i ndante me furçë penel, shtresat pala e trëndafilit, rrobat si laheshin, hekuroseshin e u kalohej një parfumosje e lehtë erëndjellëse. Çdo gjë e gjithçka ishte në vendin e vetë dhe gjendej në mes të natës edhe me sy mbyllur. E tillë ishte kjo grua, nënë e  vjehrrë. Kontrasti i vlerësimit të së resë me atë të të njohurve ra aq shumë në sy, sa fqinjët filluan të pëshpërisnin po askush nuk besonte se drita e diellit nuk mbulohet me shoshë.


Plakat, si më të prekurat nga infeksione të tilla, menjëherë e kaluan gjuhën në karantinë dhe nuk munguan të bëjnë diagnostikimin e sëmundjes së shfaqur për të mos u bërë epidemi në lagje.


Edhe pse e vetme e mes gjithë të mirash, nuses nuk i hynin në sy përkujdesjet e pekulet me të cilat e mbante e vjehrra që i gëzohej pa masë dhe mbante një barrë shumë më të rëndë nga sa e lejonte mosha dhe shëndeti. Këtë e bënte vetëm e vetëm të shihte me sytë e vetë lumturinë e çiftit, aq të dëshiruar sa rrallëkush e merr me mend. Po ja që e mira nuk u ditkërka, ndaj kot nuk thonë “të mirën bëje dhe hidhe në lumë..., se, nëse zhytet, nuk mbytet”. Vjen një ditë dhe e vërteta del në dritë.


Si shumë shoqe të tjera, nusja e kishte bërë tetë në qaset, mendjen top e kishte bërë dhe vetëm në një vrimë i binte kavallit, të ndahej me çdo kusht nga prindërit e burrit. Dëshira për ta  jetuar jetën sipas mënyrës së vet u bë mani, fiksim para të cilit nuk kishte pengesë që e  ndalte, ndaj kërkonte dritën jeshile, nuk la gur e kusur për t’ia arritur qëllimit, paçka se  kishte para një familje që jo vetëm e kishte lindur e rritur burrin e saj, por edhe ky kishte detyrime reciproke për gjithësa kohë prindërit e tij të jenë gjallë. Të pandalur në rrugën  e vetë më të  rinjtë makutë shkelin  mbi zemrat e nënave e baballarëve. Të shkelësh mbi dashurinë atërore është si të shkelësh mbi tabu. Dënimi vjen si  një ndëshkim atëherë dhe aty ku nuk e pret. Këto dukuri janë të pranishme e bashkëkohore.


Të lumtur janë ata që u hapen sytë shpejt e gjejnë rrugën pa vonesë.


Duke përjetuar të tilla ndodhi më vjen ndër mend thënia e një hallexhiu që po i binte shtëpia. Shkon për të qarë hallin në një zyrë, por kur e gjen gafil zyrtarin, i qan hallin. “Unë kam hall, por ti paske hall mbi hall”, i thotë dhe merr rrugën nga kishte ardhur. Sot e kësaj dite përcillet në breza  fjala e urtë e popullit: “Halli-hallit nuk i ngjan”.


Mjerë kush ka hall, se nuk e zgjidh as paraja e as malli, po vetëm  drita e mendjes në udhë të mbarë që në gusht e nga një grusht.


I mençur është ai  që ecën përpara, por nuk harron të kthejë kokën edhe pas të mos  ngatërrojë tërragën e udhës nga ka ardhur deri këtu.

Namik Gjoni
Vjen Enveri në Myzeqe
Herë-here Enver Hoxha shkulej nga zyra e tij për t’u ulur “gju më gju me popullin”. Këtë herë kishte vendosur të shkonte në Lushnje. 

“Do të më çoni në një familje të thjeshtë myzeqare”, porositi ai. 

Ishte caktuar data dhe ora. Strukturat partiake kishin përzgjedhur fshatarin, i cili u instrukturua se si mund të pyetej e si duhej të përgjigjej. Fshatari i moshuar mbi 90 vjeç u tregua më i zgjuar nga ç’e kishin parashikuar. Për ta kënaqur të parin e vendit për zhvillimin e  rritjen e nivelit të jetesës së popullit kudo që shkonte Enveri, shtëpitë pajiseshin  me mobilje të reja. Kështu bënë edhe me fsahtarin lushnjar. Enveri u prit mirë e bukur dhe u ul ballë për ballë me plakun e moçëm.


-Me sa po shoh jetokeni mirë.

- Nuk jemi keq.


-Ja pra, partia komuniste qe ajo që e shpëtoi myzeqarin nga beu dhe agai që i merrte frymën.


-Aaa, unë nuk e di se si kanë qenë bejlerët e tjerë, por beu ynë ka qenë burrë i mirë, i ndershëm dhe bujar. Nuk mund ta shaj, u prehtë i qetë ku ka rënë!


-Po ja, i gjithë populli ka vuajtur në ato vite. Sot ti e ke shtëpinë të re e të mobiluar.


-Po, po, shtëpinë me shumë mundime e përfundova, por mobiljet nuk i kam të miat, or shoku Enver. M’i kanë sjellë këta të partisë. Pas jush do të boshatiset dhe shtëpia.

 Enveri e dinte mirë këtë lojë që bënin drejtuesit në bazë dhe e aprovonte në heshtje, por nuk ia kishin përplasur kurrë kështu në fytyrë. 

Ai, mbasi u hodhi një vështrim kërcënues atyre që kishte për rreth, të cilëvet iu kaloi një rëqethje në trup dhe u zverdhën në fytyrë, iu drjetua plakut me një dashamirësi aktoreske gjë që dinte ta bënte aq mirë vetëm ai duke vënë në punë gjithë hipokrizinë e tij:


-Jo, jo, jo kështu. Këto kolltuqe nuk do të dalin që këtu. Këto janë të kësaj shtëpie.


-Po janë të shtëpisë së kulturës, o shoku Enver.


-E mora vesh. tani do të jenë tuajat. T’i gëzosh, - e uroi ai plakun duke i vënë dorën mbi sup gjithë hipokrizi. 

Dikush që ka lexuar “David Koperfildin” do ta  krahasonte atë veprim me atë ç’ka bënte personazhi më i neveritshëm i  romanit i quajtur Uriahip. 

Plaku i mençur ua hodhi servilëve të pushtetit e të partisë.

Luftar Spahiu

Sondazh parashikimi për fituesin e Botërorit

Gjatë këtyre ditëve të Botërorit munda të tërheq mendimin e 400 sportdashësve të qytetit tonë se cili ekip do të jetë fituesi i këtij botërori:

Brazili: 102,

Gjermania: 96,

Italia: 60,

Holanda: 45,

Anglia: 32,

Argjentina 30.

Përse humbën Holanda, Zvicra e Spanja?

Që të nxjerrësh konkluzion sa më të drejtë për humbjet e këtyre ekipeve në turin e dytë, duhet vlerësuar më parë edhe merita e ekipeve fituese, sepse rezultatet  nuk mund të quhen surpriza të këtij botërori.


Holanda-Portugalia. Pavarësisht që në 400 parashikues 45 ishin me Holandën dhe vetëm 6 me Portugalinë, por kjo nuk do të thotë se ky rezultat nuk pritej. Edhe pse trajneri i Holandës Van Basten gjatë një interviste fliste me një siguri për ndeshjet e ardhshme, përsëri këtë nuk e pamë, veçanërisht në sulm. Mungesa e sulmuesit kryesor Van Sterloit, ka ndikuar në zbehjen e fuqisë konkluduese të sulmit holandez.


Zvicra-Ukraina. Ekipe me forca të ekuilibruara, që e paraqitën më së miri edhe gjatë takimit. Loja me shtesë mund të kishte rrjedhë tjetër, nëse gjyqtari nuk do të ndëshkonte Zvicrën me 11 metërsh të dyshimit, siç është kritikuar edhe nga media sportive ndërkombëtare.

Spanja-Franca. Nëse loja e francezëve erdhi duke u rritur, ajo e spanjollëve binte. Është e pranueshme se në ekipin spanjoll mugonin futbollistë cilësorë ashtu sikundër i pamë në ekipin francez, e kjo përbënte një avantazh në lojë e në  rezultat, ndaj që edhe një humbje e spanjollëve  përballë francezëve pritej.

Rezultatet e fundit të ndeshjeve
24.06.2006.
Bind Gjermania, “zgjohet” Podolski!

Gjermani-Suedi 2-0. Shënues: Podolski 4’, 12’. Dy gola në 12 minutat e para nga “Princ Poldi” hedhin  Suedinë. Skuadra e Klismanit në çerekfinale.

24.06.2006.
“Maksi” Argjentina “peshkon” Gjermaninë

Argjentinë-Meksikë 2-1 (120 min).
Shënues: Markez 5’, Krespo 9’, Maksi Rodriguez 98’. Një gol i mesfushorit në kohën shtesë i jep skuadrës së Pekermanit fitoren 2-1 ndaj Meksikës. Në horizont shfaqet Gjermania.

25.06.2006.
Bekam “nga hija në diell!”

Angli-Ekuador 1-0. Shënues: Bekam 60’. Kapiteni tërësisht jashtë forme gjatë ndeshjes, shënon me specialitetin e tij dhe kualifikon Anglinë.

25.06.2006.
Portugalia, me “shpirt ndër dhëmbë!”. Portugali -Holandë 1-0. Shënues Manike 23’. Djemtë e Skolarit eliminojnë Holandën e brishtë, duke mbrojtur me të gjitha  forcat golin e Manikes.

26.06.2006.
Italia, fati nuk i ndahet

Itali-Australi 1-0. Shënues: Totti 94’ (kohë e rregullt). Kur dukej se po afrohej shtesa, “axurrët” realizojnë gjatë një penalltie dhe mbajnë gjallë shpresën.

26.06.2006. 
Ukraina fiton “ruletën ruse”.

Ukrainë -Zvicër 0-0 (120 min) 0-3 penallti. Në një ndeshje pa gola, ukrainasit janë më të saktë me gjuajtjet e 11 metërshave dhe arrijnë kualifikimin historik.

27.06.2006
Roni histori, Brazili detyrën.

Brazil-Ganë 3-0
Shënues: Ronaldo 5’, Adriano 45’, Ze Roberto 84’. Sulmuesi kalon rekordin e Gert Mulerit, teksa seleçao thyen lehtësisht Ganën dhe arrin në çerekfinale.

27.06.2006.
“Gjelat” më në fund këndojnë!

Spanjë-Francë 1-3. Shënues: Vija 28’ (pen) Riberi 41’, Viera 83’, Zidane 92’. Në fazën e grupeve, të dyja skuadrat ishin paraqitur ndryshe, por në sfidën direkte “ndërruan rolet”.

Shënuesit e kampionatit: 

Klosses Gjermani 4 gola, 

Tores, Vija, Spanjë 3 gola,

Krespo, Maksi Rodrigues, Argjentinë, 3 gola,

Podolski, Gjermani 3 gola,

Ronaldo Brazil  2 gola.

Gjyqtarët, në qendër të stuhisë

Gjyqtarët e këtij Botërori nuk janë në atë nivel që pritej. Ata nuk po e bëjnë 100% punën e tyre. Ata e nxjerrin shumë shpejt kartonin e verdhë, i cili më pas bëhet i kuq. Kjo e dëmton ecurinë e lojës dhe nuk i bën mirë entuziasmit të tifozëve për futbollin.


Por cilët janë gjyqtarët që do të mbahen mend dhe për mendimin tim s’duhet të arbitrojnë më?

1. Graham Poli (Angli), tre kartona të verdhë për lojtarin e kroacisë Josip Sinuniç, në takimin Kroaci- Australi 2-2,  kur dihet që një lojtar duhet dënuar me dy kartona të verdhë.


2. Valentin Ivanovit (Rusi). Rekordin me 4 kartona të kuq të nxjerrë në një ndeshje të kupës së botës në Portugai-Holandë: 1-0.


3. Luis Media Kaptaleno (Spanjë) që nxjerr nga fusha Marko Materacin dhe në sekondat e fundit akordoi një 11 metërsh për skuadrën “Axurre”, falë të cilit, Italia siguroi kualifikimin për më tej.


Por shumë ekspertë i kanë quajtur të padrejta këto vendime.


Ky Botëror po thyen shumë rekorde në aspektin e kartonave të verdhë e të kuq.


Në 1998 u dhanë 22 kartona të kuq në 64 ndeshje, ndërsa në këtë Botëror janë dhënë 25 të kuq në 56 ndeshje. Rekordi është thyer edhe në  aspektin e të verdhave kur në 2002 janë dhënë 272 kartona në 64 ndeshje, aktualisht janë dhënë 275 paralajmërime. Deri në fund të turneut do të rritet më rekordi i kartonave të verdhë e të kuq.

Ronaldo, mbreti i kampionateve

15 gola në tri kampionate që ka marrë pjesë. Ronaldo bëhet kështu mbreti i kampionateve botërore, duke lënë pas gjermanin Gerd Myler, 14 gola dhe francezin Fonten, 13 gola. Por ndërsa braziliani Ronaldo  ka shënuar në tre botërore, Myler i ka shënuar në dy botërore (1970- 10 gola e 1974- 4 gola). Por francezi është mbi të gjithë me 13 gola të shënuar në një botëror të vetëm (1958).


15 gola të Ronaldos

Goli i parë: 16.06.1998 Brazil- Marok 3-0


Goli i dytë dhe i tretë: 27.06.1998 Brazil -Kili  4-1


Goli i katërt: 07,07, 1998 Brazil- Holandë 1-1 (4-2 pen),


Goli i pestë: 03.06 2002 Brazil- Turqi 2-1,


Goli i gjashtë: 08,06.2002 Brazil- Kinë 4-0,


Goli i shtatë dhe i tetë 13.06.2002 Brazil- Kosta Rika 5-2,


Goli i nëntë: 17.06.2002 Brazil -Belgjikë 2-0,


Goli i dhjetë: 26.06.2006 Brazil-Turqi 1-0


Goli i njëmbëdhjetë, dymbëdhjetë 30.06.2002 Brazil-Gjermani 2-0.


Goli i trembëdhejtë e katërmbëdhjetë 22.06.2002 Brazil-Japoni 4-1


Goli i psëmbëdhjetë 27.06 2006 Brazil-Ganë.

Rast i rrallë në sportin tone


Fatmir Elezi, figurë e  njohur sportive për të gjithë sportdashësit e vendin në sportin e radioamatorizmit, disa herë kampion dhe rekordmen ka dhënë kontribute në ecurinë e këtij sporti në Berat. Tashmë Fatmiri qysh prej 6-vjetëve banon në Tiranë.


Dëshira e pasioni për këtë sport që prej më shumë se një dekade u fshih nga lista, e nxiti të hyjë në rrugën e këtij sporti, por jo si sportist, por si trajner, për të dhënë përvojën dhe ndihmesën e tij.


Në Tiranë në saj të përpjekjeve ngriti një ekip për të rinj, stërviti ata dhe javën e kaluar konkuroi në garat e  kampionatit kombëtar të këtij sporti për t ërinj që u zhvillua në Librazhd. Ekipi doli kampion.


Ajo që është e veçanta, ekipi ka marrë emrin “Tomori”.


Fakti që Fatmir Elezi përgatiti dhe përfaqësoi në kampionat ekipin me emrin “Tomori” është dëshmi e patriotizmit qytetar për vendlindjen, një qëndrim që drejtuesit e klubit të shumësporteve dhe sportdashësit beratas e përshëndesin.

V. Pambuku
Në prag të emërtimit të poligonit të qitjes “Vangjel Shkurti”
Janë dy foto nga arkivi sportiv të fiksuar në periudha të ndryshe nga gazetari sportiv Vlashi Pambuku
Veprimtari mbarëkombëtare në pingpong
Kupa “Ibrahim Rugova”

Në Peshkopi javën që kaloi u zhvilluan takimet në lojën e pingpongut për Kupën “Ibrahim Rugova”. Në këtë veprimtari ku morën pjesë pingpongistë shumica veteranë të këtij sporti, morën pjesë edhe 3 pingpongistë veteranë të “Tomorit”, Xhoxhi Skufi, trajneri i ekipit “Tomori” dhe i ekipit kombëtar, Sali Hoxha dhe Gëzim Shkëmbi.

Organizmi i kësaj vperimtarie është dëshmi e vlerësimit që i bëhet figurës të ish-Presidentit Ibrahim Rugova, përpjekjeve të mëdha dhe të vazhdueshme që ka bërë ai për demokraci e pavarësi të Kosovës.

Burrat e Mangalemit

Kjo foto është fiksuar në vitin 1943 në faqen shkëmbore të Kalasë nga fotografi Xhimitiku. 

Më kujtohen vitet e fëmijërisë kur shikoja burra të lagjes sime të veshur bukur, në ditë feste e të dielave bënin shëtitje në bulevardin e qytetit, vizita në familje apo kur shkonin në kodrat piktoreske të qytetit.
